
MINUTI

Il-Minuti tal-Laqgħa Nru 30 li saret fis-17 ta’ Settembru 2024, ġew konfermati.

KORRISPONDENZA

IĊ-CHAIRPERSON (Onor. Carmelo Abela): Għandna din il-korrispondenza li diġà tqassmitilkom permezz ta’ email;

 	Email mingħand is-Sinjura Elaine Attard, Deputy Chief tal-Girl Guides, datata 18 ta’ Settembru 2024, b’żewġ powerpoints marbuta mal-vjolenza domestika;

	Email mingħand is-Sinjura Samantha Pace Gasan, Kummissarju dwar il-Vjolenza Abbażi tal-Ġeneru u l-Vjolenza Domestika, datata 11 ta’ Settembru 2024, b’tabella dwar taħriġ li rċevew diversi professjonisti f’entitajiet differenti li l-Kummissjoni għadha kif issottomettiet lil GREVIO. 

L-ewwel email hija preżentazzjoni min-naħa tal-Malta Girl Guides, fejn kienu qed isegwu din id-diskussjoni u fuq inizjattiva tagħhom għamlu kuntatt magħna u bagħtulna żewġ powerpoint presentations dwar ix-xogħol li qed jagħmlu huma fuq dan il-qasam. Nirringrazzja ħafna lill-Malta Girl Guides Association ta’ din l-inizjattiva. It-tieni email hija min-naħa tal-Kummissarju dwar il-Vjolenza Abbażi tal-Ġeneru u l-Vjolenza Domestika. Is-Sinjura Pace Gasan bagħtitilna informazzjoni estensiva dwar it-taħriġ li qed jingħata u din bħala risposta għal mistoqsija li kienet saret f’dan is-sens. 

DISKUSSJONI DWAR IL-VJOLENZA DOMESTIKA, IS-SITWAZZJONI PREŻENTI U X’TITJIB JISTA’ IKOMPLI JKUN HEMM SABIEX IKUNU EVITATI OMIĊIDJI U AKTAR REATI FIL-KONFRONT TAN-NISA - KONTINWAZZJONI

IĊ-CHAIRPERSON: It-tielet item fuq l-aġenda hija l-kontinwazzjoni tad-diskussjoni dwar il-vjolenza domestika, is-sitwazzjoni preżenti, u x’titjib jista’ jkompli jkun hemm sabiex ikunu evitati omiċidji u iktar reati fil-konfront tan-nisa. Illum għandna ppjanat li jitkellmu erba’ organizzazzjonijiet differenti. Nibdew billi nsejjaħ lir-rappreżentanti min-naħa ta’ St Jeanne Antide Foundation. L-aħħar darba ħellejtulna pakkett ta’ informazzjoni u suppost li kull Membru għandu pakkett bl-informazzjoni tagħkom. Nippruvaw inżommu mal-għaxar minuti bħala preżentazzjoni biex nagħti ċans lill-Membri jagħmlu l-mistoqsijiet tagħhom. F’każ li tkunu tridu telaboraw iktar, mhux biss fuq il-mistoqsijiet li jsirulkom imma fuq xi affarijiet oħrajn, feel free li tagħmlu dan. Nitlobkom ukoll li fil-bidu tal-intervent tagħkom tintroduċu ruħkom għall-fini ta’ recording. Infakkar ukoll li l-laqgħat qegħdin jixxandru dirett fuq l-internet kif ukoll fuq l-istazzjon televiżiv tal-Parlament. 

IS-SINJURA MELANIE PISCOPO (Direttur Eżekuttiv ta’ St Jeanne Antide Foundation): L-ewwel nett nirringrazzjakom ta’ din l-istedina. Miegħi hawn is-Sinjura Shakira Fenech, li hija l-Head of SOAR Services. Il-Fondazzjoni ilha mwaqqfa mill-2007 mis-sorijiet tal-karità u ġiet reġistrata fl-2008, bl-għan ewlieni jkun dak li nilħqu familji u individwi li qegħdin f’riskju ta’ faqar u esklużjoni soċjali. Hija firxa wiesa’ ħafna. Hemmhekk tistgħu taraw is-servizzi speċjalizzati li noffru minn nies professjonisti. Fosthom għandna community social work u għandna s-SOAR service li se nkunu qed nitkellmu fuqu iktar tard. Għandna s-servizz Ilwien li jiffoka u jappoġġja lill-membri tal-familja li jkunu qegħdin ibatu b’mard mentali. Is-SOAR service huwa mmexxi min-nisa li esperjenzaw vjolenza domestika u ilu mwaqqaf mill-2012. Huwa mmexxi min-nisa mħarrġa u bis-sapport tal-Fondazzjoni. 

Jekk immorru għal paġna 3 taraw li s-sena li għaddiet ilħaqna 175 mara b’160 tifel li ġabu magħhom. Is-servizz jindirizza l-bżonnijiet tan-nisa li jkunu għaddew minn vjolenza domestika u huwa mmexxi min-nisa għan-nisa. Hawnhekk għandkom ftit numri dwar il-one to one sessions li nagħmlu, kif ukoll peer mentoring sessions fejn inkunu as a group session. Għandkom ukoll l-istatistika ta’ x’inhuma r-raġunijiet għalfejn in-nisa jiġu għall-appoġġ. Il-maġġoranza huma nisa, li minkejja li jkunu ħarġu mir-relazzjoni li kellhom mal-perpetrator, xorta jkunu għadhom jiltaqgħu ma’ tipi differenti ta’ vjolenza. Apparti minn hekk ikollhom ukoll problemi finanzjarji, li jiltaqgħu magħhom bir-responsabilità li jġibu magħhom. 

IĊ-CHAIRPERSON: Grazzi. Insejjaħ issa lis-Sinjura Shakira Fenech.

IS-SINJURA SHAKIRA FENECH (Kap Servizz SOAR): Nirringrazzjakom mhux biss f’ismi imma f’isem in-nisa u l-familji kollha tagħhom li niltaqgħu magħhom f’isem il-Fondazzjoni. Din il-ġurnata li jien inkun hawnhekk kienet ippjanata minn mindu sfajt vittma ta’ vjolenza domestika, mhux darba, tnejn, tlieta jew erbgħa, imma ħajti kollha! Bis-saħħa tal-Fondazzjoni Jeanne Antide u bis-saħħa tal-peer support u ħafna professjonisti, li llum il-ġurnata saru partners, kollaboraturi u voluntiera magħna, irrikonoxxejt li huwa faċli ħafna li tkun vittma ta’ vjolenza domestika. B’hekk jien qiegħda hawn f’isimhom kollha. Jekk inti m’għandekx oħtok jew ommok li għaddiet minn vjolenza domestika, żgur li smajt b’xi ħadd xi darba li għadda minn din it-tip ta’ vjolenza.

Jekk ma smajtx b’xi ħadd, smajt b’nisa li ma jistgħux ikunu hawn, smajt b’dawk li ġew maqtula, b’dawk li kienu se jinqatlu u mhux biss irnexxielhom isalvaw lilhom infushom through very creative and protective measures that they managed to build themselves, with the connection of very good people who are in very good positions. Ta’ dan nirringrazzja nies li qegħdin jieħdu deċiżjonijiet biex jimplimentaw il-bidla ġenwina li verament jemmnu fiha. J’alla l-Mulej u l-univers – dejjem inħobb ngħidha din – jagħtihom il-kuraġġ biex ikomplu jagħmlu d-deċiżjonijiet. 

Jien, u ħafna nisa oħra, li aħna naraw on a daily basis, xi darba konna qegħdin at risk jew inkella ħsibna li għada mhux se nqumu. Illum nista’ ngħid li s-SOAR mhux biss għandna nies li jiġu jitkellmu għalina, nies li jridu jbiddlu l-affarijiet għad-drittijiet tagħna u għall-ġenerazzjonijiet li jmiss, imma llum aħna qegħdin hawnhekk ukoll. Jien qiegħda hawn. U jien qiegħda hawn għax ma nqtiltx! Ma nqtiltx għax xi ħadd għamel deċiżjoni tajba x’imkien. U ta’ dan nirringrazzjahom. Tgħiduli kulħadd jitkellem fuq l-istruggles. Dażgur li nitkellem fuq l-istruggles. Jekk tridu lanqas nieqaf. Kont preżenti għad-diskussjoni tal-ġimgħa l-oħra mentri l-oħrajn segwejthom minn fuq it-televiżjoni. U allura stajt nara l-mod ta’ kif ħa xejra dan il-meeting, li huwa ħafna problem focused. 

Biex bqajt ħajja jien dejjem kont solution focused. Lanqas jgħidulek think outside the box għax lanqas biss hemm kaxxa! Jeżistu implimentazzjonijiet, miżuri u direttivi f’kulturi żgħar ta’ nies li jiġu flimkien, u flimkien jgħinu lil xulxin b’mod kreattiv biex isalvaw; biex ikunu komunità u jassistu iktar lil xulxin fil-bżonnijiet tagħhom, speċjalment jekk għandhom it-tfal. Meta inti tkun mara fi rwol ta’ omm u anke with abandoned children. Ħafna jsejħulna single parents but I am not a single parent! I am a mother of an abandoned child! We are mothers of abandoned children. Il-perpetrator mhux abbuża lili biss imma abbandunana kollha. Issa jien m’għedtx ħa nagħmel bħalu u nitfa’ it-tfal f’idejn is-soċjetà. Le, aħna qegħdin hawnhekk biex inxammru l-kmiem biex kemm jista’ ikun it-tfal isibu xi ħaġa aħjar. 

Jekk nitkellem jien kollettivament, li nirrappreżenta lil ħafna nisa u tfal, jekk qiegħda hawn biex flimkien magħkom, b’xi mod jew ieħor, nistgħu ninfluwenzaw bidla għall-aħjar, żgur li l-frott se jissarraf għal uliedna. Żgur li m’iniex se nibbenefika minnu jien. Irridu nkomplu nxammru l-kmiem u nużaw ir-riżorsi eżistenti li għandna. Xi kultant malajr ngħidu li nġibu sistema minn barra, imma sistema minn barra se taħdem jekk noperawha f’Malta? Malta hija żgħira u kulħadd jaf lil kulħadd. Allura ċerti miżuri li nġibu minn barra mhux bilfors li se jaħdmu 100% hawn Malta. 

Ħalli mmur daqsxejn żgħira fuq il-punti li xtaqna nagħmlu advocacy fuqhom illum bħala SOAR, li huma solution based. Tajniekom din l-informazzjoni u tistgħu ssibuhom online. Għandna wkoll powerpoint. Kulħadd jaf jagħmilha r-riċerka u allura se nuża dan il-ħin, li tant huwa prezzjuż għalina, sabiex kollettivament nirringrazzja lill-Ministru Michael Falzon talli dak li ilna niltaqgħu fuqu u nissuġġerixxu soluzzjonijiet ġodda, ilbieraħ dawn tħabbru fuq it-televiżjoni. 

L-ewwel proposta hija biex titwaqqaf awtorità għall-infurzar tal-manteniment. Minn hawnhekk nirringrazzjah f’isem il-vittmi u f’isem min irid jibqa’ jiġġieled għad-drittijiet. We are looking forward biex naraw li din il-miżura tidħol ħafna iktar fis-seħħ. U nistieden pubblikament biex kull min jixtieq jikkonsulta mar-riżorsa direttament, ma’ min irnexxielu jibqa’ ħaj, ma’ min irnexxielu jagħmilha, ma’ min irnexxielu jistudja u laħaq avukat jew soċjoloġista ... Aħna l-ewwel ħaġa li nressqu lejn dawn in-nisa u t-tfal tagħhom hija l-edukazzjoni. Sfortunatament, to shape-in the leather it takes a lot of strength, but you look in the eyes of your children and you remember why you are doing it. Jekk ma nagħmilhiex għal uliedi, għal uliedna, għas-soċjetà l-ġdida, għas-soċjetà li mhux qiegħda xxammar il-kmiem, din se titħallat mas-soċjetà l-oħra. 

Allura se jkollna equivalent asset. Dan turih riċerka tal-ACEs, fejn għandek tfal li għaddew minn ċerti trawmi f’ħajjithom, bħal pereżempju vjolenza domestika, li kienu esposti għal tipi differenti ta’ psychological and physical abuse. Aktar ma timmarka kaxxi fuqha din, akter inkunu nafu r-riżultat tal-ġenerazzjoni li ġejja x’se tkun. Imma fuq din tispjegalkom aħjar Melanie.  

IS-SINJURA MELANIE PISCOPO: Ir-riċerka li kienu għamlu fuq l-adverse childhood experiences turi kif jista’ ikollok emotional, physical, sexual u anke neglect jew challanges ġod-dar, li t-tfal li jesperjenzaw erbgħa, u ħafna mit-tfal tal-membri tagħna sfortunatament kollha għandhom multiple complex needs, għandhom chances kbar li se jkollhom addictions, attività sesswali minn età żgħira u mard fiżiku. Dawn huma kollha effetti li se jirriflettu fuq it-tfal tagħna llum jekk mhux se nieħdu ħsieb il-bżonnijiet fiżiċi u psikoloġiċi tagħhom. Shakira kienet qiegħda tirreferi għar-riforma tal-Qrati tal-Familja li tħabbret ilbieraħ, li qiegħda għall-konsultazzjoni pubblika. Hemmhekk hemm ħafna punti li aħna ilna nisħqu fuqhom għal żmien twil.

IS-SINJURA SHAKIRA FENECH: Eżatt. Pereżempju, aħna konna se nipproponu li titwaqqaf awtorità għall-infurzar tal-manteniment. Min jaf kemm-il darba - din għextha wkoll, għax ma fadal xejn li you are being ashamed about, għax jien għażilt li nidħol f’din il-linja personalment biex ngħin lill-ġenerazzjoni li ġejja. Mill-bqija jien mhu se nieħu xejn ħlief paċi minn ġewwa - biex omm tibgħat għall-manteniment tal-ulied, tiġi trattata b’nuqqas ta’ dinjità! Smajnieha kollha kemm aħna. Dawn għaddew minn sexual abuses sabiex ġabru l-manteniment! Għaddew minn abbuż fiżiku kontinwu, abbuż psikoloġiku, emozzjonali u verbali! U dan sempliċiment għax għandek l-entità li qed tgħidlek li jekk m’intix se tibda passi kontra missier it-tfal biex jagħtik il-manteniment aħna se naqtgħulek il-benefiċċji soċjali! Mela inti għaddejja minn trawma, iddeċidejt li żżomm it-tfal, u fl-istess ħin trid tiġġieled. 

Kif tibgħatlu karta se ssib attakk. Mal-ewwel attakk tmur tirrapporta lill-Kummissarju kontra l-Vjolenza tal-Ġeneru u l-Vjolenza Domestika u ssib it-tieni attakk ġej! Għaliex? Għax m’aħniex qed inħarsu lejn il-perpetrator. M’aħniex qed inħarsu lejn il-mindset ta’ dan il-bniedem li għoġbu jagħmel familja imma ma jħossx li huwa responsabbli għaliha. Allura qed inżommu lill-ġenitur mhux abbużiv, il-vittma, għax jista’ jkun maskili kif ukoll femminili, li qed jipprova jiġġieled biex irabbi lil dawn it-tfal, b’iktar lok fejn jista’ jiġi revictimized! Dan m’aħniex qed nidħlu fil-fond tiegħu. U għalhekk nistedinkom, kemm-il darba tixtiequ tidħlu u titgħallmu fuq l-uġigħ li verament jgħixu dawn it-tfal u dawn in-nies on a daily basis, m’għandi problema ta’ xejn fuqha, li dan id-diskors naqsmu magħkom minn qalbi. Hawnhekk ġibna magħna xi case scenarios u messaġġi li nkitbu mill-vittmi u li ntbagħtu lilna.

IS-SINJURA MELANIE PISCOPO: Mhux qiegħda hawnhekk dik il-parti.

IS-SINJURA SHAKIRA FENECH: Għandek raġun. Dik qiegħda fuq il-kumplament tal-preżentazzjoni. Allura we are open for consultation. Is-SJAF tappoġġja l-implimentazzjoni ta’ awtorità inkarigata li tinforza ftehim ta’ manteniment u li tamministra l-ħlasijiet relatati. Din il-miżura ġiet proposta fil-qafas ta’ politika għat-tfal 2024-2030, miżura 1.4.13. Tassigura li individwi vulnerabbli, ħafna drabi superstiti ta’ vjolenza domestika, ma jkunux suġġetti għal iktar abbuż finanzjarju meta l-imsieħba tagħhom jittraskuraw l-obbligi tal-ħlas. 

Madanakollu, filwaqt li l-infurzar ta’ dawn il-pagamenti huwa kritiku, huwa ugwalment importanti li jiġi evitat li min iħallas ma jispiċċax f’riskju ta’ faqar. L-awtorità proposta trid tassigura bilanċ bejn il-ħtiġijiet finanzjarji tal-vittmi u li dawk responsabbli għall-ħlasijiet, ma jitlħallewx f’diffikultà finanzjarja. Jinteressana minn kulħadd. Jinteressana kemm mill-perpetrator u kemm mill-vittma. 

Rajna spike ġdida u kbira fis-suwiċidji, speċjalment fejn jidħlu l-irġiel. Meta inti taħdem magħhom, hands on, tirrealizza li, sfortunatament anke fuq każijiet li għexna u li konna preżenti fil-ħajja tal-vittma, rajna l-perpetrator jikkommetti suwiċidju, dak kien l-aħħar kontroll li seta’ jieħu. Sfortunatament ħafna nies jiddeċiedu li jieħdu dak il-kontroll fuqhom infushom. Jiddispjaċini li jaslu s’hawnhekk għax għalija x’imkien is-soċjetà qiegħda tfalli biex għandek ħafna irġiel healthy li qed jikkommettu suwiċidju! Fl-aħħar mill-aħħar dan huwa iben ta’ omm, iben ta’ missier, parti mis-soċjetà u allura importanti li nżommu l-focus fuq il-perpetrators għax huma wkoll għandhom bżonn ħafna u ħafna għajnuna. 

IĊ-CHAIRPERSON: Se nwaqqafkom ftit hawnhekk biex nieħdu xi mistoqsijiet min-naħa tal-Membri. L-Onor. Graziella Attard Previ.

ONOR. GRAZIELLA ATTARD PREVI: L-ewwel nett nirringrazzjakom ħafna u prosit tax-xogħol li tagħmlu. Niftakar li kontu ħriġtu ktieb bil-vuċijiet tan-nisa u li huma stess kienu kitbu dan il-ktieb. Qiegħda tolqotni ħafna li qiskom ġbidtulna l-attenzjoni li ħafna mid-diskussjonijiet li kellna tul dawn is-sessjonijiet iffukajna ħafna fuq il-problemi. Però, intom qegħdin hawnhekk sabiex tagħtu iktar soluzzjonijiet. Forsi ‘l quddiem tidħlu iktar fid-dettall imma apparti din il-proposta li se titwaqqaf din l-awtorità għall-infurzar tal-manteniment, x’qegħdin tipproponu aktar? Meta qegħdin tgħidu li l-focus għandu jkun fuq il-perpetrator, li din hija diġà xi ħaġa li ħarġet ukoll fid-diskussjonijiet li kellna fil-passat, kemm taħsbu li hija reali li jista’ jintlaħaq bilanċ bejn li bħalissa s-servizzi huma qishom iktar iffukati fuq il-vittmi milli fuq il-perpetrator? Huwa tajjeb li qiegħda tiġi enfasizzata t-trawma li mhux biss tgħaddi minnha l-mara jew il-vittma, iżda wkoll it-tfal tagħha. Tħossu li hawn biżżejjed sostenn, appoġġ u servizzi biex jgħinu lil dawn it-tfal?

IĊ-CHAIRPERSON: Grazzi. Iktar rimarki? L-Onor. Graziella Galea.

ONOR. GRAZIELLA GALEA: Grazzi. F’waħda mill-islides għidtulna li kien hemm 175 mara li fl-2023 għamlu użu mis-servizz tagħkom; 18 minnhom kienu ġodda filwaqt li 14 ma baqgħux jużaw dan is-servizz. Ikun hemm follow-up ma’ dawn l-14-il mara? Jista’ jkun li kien hemm xi ħadd li reġa’ mar lura mal-perpetrator jew li forsi ġie mhedded biex ma jkomplix juża dan is-servizz? Tistgħu tagħtuna xi ċifri għal din is-sena? Huma aktar jew inqas mis-sena l-oħra? Nirringrazzjakom tax-xogħol tagħkom u nirringrazzja b’mod partikolari lilek Sinjura Fenech talli qsamt magħna l-esperjenza tiegħek. Żgur li ma kenitx xi ħaġa faċli u ta’ dan nirringrazzjak. 

IĊ-CHAIRPERSON: Grazzi. L-Onor. Romilda Zarb.
ONOR. ROMILDA ZARB: Nirringrazzjakom talli qegħdin hawnhekk illum u tas-servizz li tagħtu lil dawn in-nies. Wara kollox jien dejjem nemmen li intom kapaċi tkunu l-vuċi għal dik il-mara siekta li hemm id-dar u li għadha ma tħajritx tersaq ‘il quddiem biex tagħmel dak il-pass. Mill-islides li diġà ppreżentajtulna stajna naraw ukoll li dawn l-ulied jesperjenzaw iktar każijiet fejn jidħlu pereżempju suwiċidji, u jekk inħarsu ‘l quddiem, lejn iktar problemi li jistgħu jiffaċċjaw. Għaldaqstant, intom, li qed ikollkom dan il-kuntatt dirett ma’ dawn it-tfal li telgħin, li se jkunu ż-żagħżagħ ta’ għada, li se jkunu l-adulti ta’ għada, kif qed tipprovaw taħdmu biex tippreparawhom għal dak li hemm hemm barra fis-soċjetà?

IĊ-CHAIRPERSON: Grazzi. L-Onor. Paula Mifsud Bonnici.

ONOR. PAULA MIFSUD BONNICI: Jiena mhux se noqgħod nirrepeti. Xtaqt li forsi niddiskutu wkoll il-vjolenza emozzjonali u psikoloġika. Kemm qed taraw minnhom dawn? Sfortunatament jidher li forsi l-perċezzjoni hija li meta nitkellmu fuq vjolenza domestika, qed nitkellmu fuq xi ħadd li qed jiġi abbużat fiżikament jew sesswalment. Imma aħna nafu li l-abbuż huwa ħafna aktar wiesa’ minn hekk u jinkludi abbuż psikoloġiku u emozzjonali wkoll. Kemm qegħdin taraw dawn it-tip ta’ abbużi? X’taħseb li jrid jinbidel biex anke l-mentalità hemm barra u l-mentalità tal-persuni li għandhom f’idejhom il-poter li jaġixxu, tinbidel ukoll?

IĊ-CHAIRPERSON: L-Onor. Katya de Giovanni.

ONOR. KATYA DE GIOVANNI (Chairperson tal-Kumitat Permanenti dwar l-Affarijiet Soċjali): Prosit u grazzi ħafna talli ġejtu taqsmu magħna l-esperjenzi tagħkom. X’tip ta’ professjonisti għandkom jaħdmu magħkom? Peress li dawn il-professjonisti, inkluż intom, dejjem tisimgħu fuq affarijiet li huma ebsin fil-ħajja, kif tagħmlu biex tieħdu ħsieb tagħkom infuskom? Ikollkom ċans li taħdmu fuq it-trobbija tal-ulied biex tkissru dan iċ-ċirku vizzjuż? Ħafna drabi nies jispiċċaw f’ċerti sitwazzjonijiet għax ikunu trabbew bl-istess mod u ma jkunux jafu kif se joħorġu minnha. Għalihom tkun xi ħaġa normali li jiġu trattati b’ċertu mod u li jġibu ruħhom b’ċertu mod. 

IĊ-CHAIRPERSON: Grazzi. L-Onor. Albert Buttigieg.

ONOR. ALBERT BUTTIGIEG: Nirringrazzjakom tal-preżentazzjoni tagħkom. Qiegħed nara slide 9 u xtaqt nagħmlilkom mistoqsija. Filwaqt li qegħdin hawnhekk biex nifhmu x’inhi l-vjolenza domestika imma rridu nipprovaw insibu soluzzjoni biex inkissru dan iċ-ċirku. U allura, lil hinn mid-diskors u mill-esperjenzi, li huma validi wkoll, imma b’mod konkret kif se naslu biex inkissru dan l-abbuż? Nistgħu ngħidu li l-kliem huwa bħaċ-ċirasa, u kelma ġġib lill-oħra, imma n-nies se jibqgħu għaddejjin. Allura x’azzjionijiet irridu nieħdu biex inkissru dan il-misħut ċirku?

IĊ-CHAIRPERSON: Jien ukoll, bħall-kollegi tiegħi, nixtieq nirringrazzjakom tal-preżentazzjoni u tax-xogħol tagħkom, b’mod partikolari lilek Sinjura Fenech, talli qsamt magħna l-esperjenza personali tiegħek. Slide 12 ta’ din il-powerpoint hija fuq childhood abuse in Malta; current situation. U għandna l-istudju ta’ Sammut Scerri. Dak ovvjament sar fost it-tfal kollha subien u bniet? Hawnhekk qed naraw kemm wieħed irid jaħdem iktar fuq il-prevenzjoni għax il-kura, ħafna drabi tkun iktar challenging u tirrikjedi iktar riżorsi kif ukoll ħidma differenti. U dan għaliex li jaħdem fuq persuna mhux neċessarjament jaħdem bl-istess mod fuq persuna oħra. Anke intom, il-fatt li ġejtu hawnhekk u għamiltu statement li smajtu ħafna problemi imma issa rridu nisimgħu iktar soluzzjonijiet, dak huwa l-iskop ta’ dan il-Kumitat, li fl-aħħar mill-aħħar nifhmu x’qed jiġri, nifhmu d-diffikultajiet u l-isfidi li jeżistu, u mbagħad nixtiequ naraw minn dak li jgħidu dawk li ġew ikellmuna, x’jaħsbu li għandhom ikunu s-soluzzjonijiet. Naħseb li waħda mill-affarijiet li forsi s’issa ma tantx missejna kienet dwar kif se nippruvaw nilħqu billi nipprevjenu, u allura nipprevjenu x’jiġri fl-iskejjel tagħna, x’jiġri fil-familji tagħna u x’jiġri fis-soċjetà inġenerali. This solution oriented approach naħseb li hija l-aktar waħda pożittiva. 

Naħseb li l-funding hija sfida. Nifhem li intom tirċievu xi flus mill-Gvern. Jista’ jkun li dawn il-fondi mhumiex biżżejjed, u naħseb li jkollkom tfittxu alternattivi oħra. Għandkom xi sfida partikolari f’dawn l-isfidi li forsi tistgħu taqsmu magħna?

IS-SINJURA MELANIE PISCOPO: Ħafna mill-punti qegħdin imniżżla fit-tieni proposta tagħna, speċjalment fejn jidħlu t-tfal. 

IS-SINJURA SHAKIRA FENECH: Jien indunajt biha wkoll.

IS-SINJURA MELANIE PISCOPO: Shakira tista’ titkellem fuq is-sapport li hemm bżonn għall-perpetrators għax anke fil-qasam tagħha tiltaqa’ ma’ diffikultajiet li s-survivors jiltaqgħu magħhom minħabba li l-perpetrators ma jaċċessawx is-sapport. Fejn jidħol is-sostenn tat-tfal, kif għidna, il-proposta tagħna hi li kull tifel u tifla ... Fis-servizz jiġu n-nisa imma t-tfal huma minn kull ġeneru. Aħna nemmnu ħafna li kull tifel u tifla li jiltaqgħu ma’ vjolenza domestika għandhom bżonn li jaċċessaw sapport psikoloġiku. Sfortunatament naraw l-isfida fejn minħabba forsi nuqqas ta’ ftehim, jew pika bejn il-ġenituri, jekk ma jkunx hemm firma ta’ xi ħadd mill-ġenituri t-tfal ma jingħatalhomx l-appoġġ li jkollhom bżonn! 

Dawn l-issues jibqgħu jkaxkruhom sakemm ikunu adulti ta’ għada, u nerġgħu nibdew biċ-ċirku ta’ vjolenza. Nemmnu li jekk hemm sentenza tal-Qorti li qed tgħin lil dawn it-tfal, lanqas hemm bżonn il-firma tal-ġenituri għax dawn it-tfal għandhom bżonn l-appoġġ. Jekk l-iskola qed tinduna li dawn it-tfal għandhom difficult behaviours jew għaddew minn trawma, jew social worker jew professjonisti oħra jaraw dan, u forsi għal xi raġunijiet il-ġenituri għandhom biża’ jew hemm nuqqas ta’ għarfien, u qed iċaħħdu lit-tfal minn dan id-dritt fundamentali, li għandu jkollhom serħan tal-moħħ, ta’ appoġġ, ta’ terapija, hemmhekk wieħed mill-bżonnijiet urġenti sal-lum il-ġurnata ... 

Waħda mill-mistoqsijiet kienet dwar break the cycle of abuse. Iva, irridu nippruvaw nirranġaw l-affarijiet issa fil-preżent, però jekk mhux se nindirizzaw lit-tfal tagħna, għada pitgħada se jerġgħu jkomplu jaqgħu. Hemm riċerka barra minn Malta li turi li 80% tat-tfal li esperjenzaw vjolenza domestika, għandek persentaġġ li jew jispiċċaw perpetrators jew inkella vittmi. Mill-esperjenza tagħna rajna tfal jaċċessaw is-servizz 12-il sena ilu u reġgħu ġew jew bħala vittmi jew bħala perpetrators! U dan għaliex sfortunatament ma stajniex noffrulhom it-terapija li kien hemm bżonn meta kienu tfal. Waħda mill-problemi hija l-finanzi imma nemmnu li jekk aħna nafu li negħlbu l-problema tal-kunsens, nistgħu nkunu kreattivi li nagħmlu group therapy u art therapy indirazzata għat-tfal. Hemm modi kif tista’ tasal, imma sakemm se jkollok il-ħajt tal-kunsens ta’ dawn it-tfal, li ma jistgħux jaċċessaw it-terapija, tagħmel kemm tagħmel, dejjem se twaħħlek f’ċerti postijiet. 

IS-SINJURA SHAKIRA FENECH: Ħa nibda daqsxejn min-numru 6; break the cycle of abuse, li hija l-iktar waħda tqila imma rridu nkunu realistiċi. Is-cycle of abuse qatt mhu se jieqaf. Tipprevjeni? Tista’. Tagħtik narrattiva differenti? Tista’ wkoll. Imma mhux teliminah. L-abbuż huwa parti minna bħala umani. We go on a fight mode for different kind of reasons; for a threat of being left alone, for a threat of losing someone you think you love. Mela allura rridu nifhmu daqsxejn żgħira minn fejn ġejja n-narrattiva tal-perpetrator biex naraw għalfejn sar perpetrator. Se nipprova nwieġeb b’mod kollettiv u se mmur lura għal min huma n-nies li aħna nappoġġjaw, li ħafna minna aħna tfal ta’ abbuż. Il-ġenituri tagħna huma tfal ta’ abbuż. Mela araw x’qegħdin insemmu hawnhekk; qegħdin insemmu tnejn, tliet, erba’ ġenerazzjonijiet ... 

Mingħajr ma noqgħod nidħol f’dak il-kunċett, l-ewwel ħaġa li nagħmel hu li nistaqsi lili nnifsi kemm fadalli ħin fuq idejja f’din id-dinja. Apparti mill-ħin fuq idejja, kemm fadalli ħin f’dan ix-xogħol u kemm nista’ nagħmel ġid. L-ewwel ħaġa li nara hu li nkun imdawwra ma’ the right people. Mod ta’ kif nistgħu neradikaw l-abbuż hu billi fil-post fejn verament qed jittieħdu d-drittijiet kruċjali għall-ġenerazzjoni preżenti u għall-ġenerazzjonijiet tal-passat ikunu experts by experience, frontliners and professionals who have lived the life, did the talk and did the walk. L-Ingilterra jinvestu f’nies li huma stess kienu vittmi. Jekk tħares lejn għaxar snin ilu jiġuni xi erba’ każijiet f’moħħi, fosthom psikologa, żewġ avukati kif ukoll soċjologa, li meta ltqajt magħhom disa’ snin ilu kienu nisa bħalma kont jien ġo shelter! Jien seba’ snin ilu mort inħabbat l-ewwel darba l-bieb tal-Fondazzjoni! Ma kontx nemmen li se naħdem f’dan il-qasam għax mhuwiex xogħol ta’ pjaċir. U kif nieħdu ħsieb lilna nfusna, il-Fondazzjoni minnha nnifisha, jien pereżempju spiss bħal ħafna individwi li jaħdmu magħna u ħafna individwi li naħdmu magħhom u nagħtuhom is-sapport tagħna throughout University, Masters, eċċ., ilkoll naċċessaw is-psychotherapy u l-psikjatri, u l-ħin kollu nieħdu s-support tagħhom. 

We are guided by professionals, and we become professionals guided by professionals who also have shared and lived experience. We are doing our best to break the cycle of our children. We are proud to say li bis-saħħa tal-Fondazzjoni għandna tfal ta’ tmien snin u disa’ snin – il-Fondazzjoni kienet bil-għaqal biżżejjed li ħolqot kitty għaliha bil-flus li ġibna mill-privat jew minn xi fund raising – li fi żmien ħames snin se naraw bidla estrema u dawn jistgħu jkunu frontliners tagħna. Dawn bdejna nagħtuhom ċerta support ħolistiku billi lil uliedhom bgħattniehom għal terapiji  privati. Tfal ta’ tmien snin li għandhom emotional challenges li jafu jiddeskrivu l-emozzjoni tar-rabja li ġiet ikkawżata throughout l-abbuż ta’ ġenerazzjonijiet li huma għexu fihom, qisek qed titkellem ma’ terapista, u dawn ħafna minnhom huma t-tfal tagħna. 

Sfortunatament m’għandniex biżżejjed fondi għal meta l-Istat ikun fi stadju ta’ falliment. Fejn għandi nfaħħar l-Istat infaħħru b’qalbi kollha, imma l-Istat qed ifalli hawnhekk għax fejn għandek tifel li ntlaqat minn karozza nafu li għandek helpline, inċemplu għall-ambulanza u gass mal-pjanċa għall-isptar. Imma meta tifel ra lil ommu għadha kemm ġiet abbużata b’kull kulur ta’ abbuż li nistgħu nimmaġinaw, x’nagħmlu? L-omm tirrikorri għand il-Gender Based and Domestic Violence Unit - li minn hawnhekk ngħidilhom prosit tax-xogħol li jagħmlu, speċjalment il-unit ta’ Santa Luċija li huma magħqudin ħafna kif ukoll eżawriti għax aħna naħdmu mill-viċin magħhom – sabiex tagħmel ir-rapport. U t-tfal minn dakinhar stess, jekk għandhom aċċess, iridu jmorru għall-aċċess regardless jekk rajtekx tbiċċer lil ommi jumejn ilu jew le! U ħadd ma jindenja ruħu jistaqsi kif inhu dak it-tifel jew l-emotional mental state tiegħu! He is in a shock state and he will continue living in a shock state for the rest of his life. And this will transform into all these labels li ħafna minnhom jekk tiġi diagnosed ... Jiena stess għad għandi l-ADHD. That is an untreated trauma that will continue to manifest in our society for a long period of time, that will come back into your family regardless of what family you’re part of, because those are part of society. 

Bl-esperjenzi personali tagħna, fejn l-ewwel inħobbu nipprovaw intimament ġewwa l-Fondazzjoni, ħloqna - dawn huma affarijiet li nistgħu nissuġġerixxu aktar ‘il quddiem – art therapy għat-tfal. Weħilna fejn jiġu individually u allura ħloqna xi ħaġa and we designed it from a survivor’s perspective. Lil Melanie dejjem niġiha bl-ideat filgħaxija u ngħidilha bihom filgħodu. Ngħidilha ejja nagħmlu dan il-proġett għax żgur se jibbenefikaw minnu t-tfal. Sentejn ilu bbenefikaw ħafna tfal minn xi ħaġa simili. Bħalissa għandna tfal li għaddejjin bl-animal therapy. Din qiegħda ssir flimkien ma’ entitajiet privati u li minn hawnhekk irrid nirringrazzjahom pubblikament. Bis-saħħa tal-annimali qegħdin ngħinuhom jirrikonoxxu l-emozzjonijiet tagħhom. Mhijiex xi ħaġa regolata mill-Edukazzjoni imma hija xi ħaġa informali li t-tfal qegħdin jibbenefikaw ħafna minnha. 

Jekk xi ħaġa bħal din tmur fl-Edukazzjoni, lesti li min-naħa tagħhom jimplimentaw qafas ġdid ta’ edukazzjoni li jikkejterja għal ħafna tfal li għaddejjin minn psychological and emotional abuse? Ma ninsewx li l-emotional abuse u s-psychological abuse ma jagħmlux biss il-perpetrator imma jagħmluh the older children on their younger siblings u tagħmlu wkoll l-omm meta tkun eżawsta fir-rwol tagħha ta’ mara, ta’ omm ta’ tfal abbandunati għax mhux ċajta li għandna dan il-pseudo concept sħiħ fejn ngħidu li għandna parental alienation. Jien ilni ħajti kollha niffaċċja lil dawn in-nies b’diffikultajiet għax qishom kalamita jiġu. U inti tibqa’ għaddejja u tibqa’ tistudja u tibqa’ tagħżel dawn l-irwoli għax this is our calling in the end. Imma hawnhekk mhux parental alienation għandek imma child abandonment. 

Aħna nużaw strateġiji interni li addottajna bejnietna li jgħinuk tibqa’ ħajja, to start tiptoeing around the perpetrator, li it’s coming from a psychological perspective supported with our sessions, with the therapist, eċċ., to stay alive għax permezz ta’ karta mhux se ssalva minn xi ħadd li lest biex jiġi jidħnek u jitterminalek ħajtek! Karta ma ssalvakx. L-ebda regolamenti u liġijiet ma jsalvawk. If he wants to kill you, he will kill you! 

Immorru lura għall-perpetrator. Hemm miżuri dwar kif tagħraf li xi ħadd qed jabbuża. Se nagħtikom eżempju wieħed. Kultant nibda  ngħid imma possibbli mdawwrin b’ħafna professjonisti, bir-rispett kollu lejhom, mimlijin Dottorati, Masters u Ph.Ds u ma jafux jew ma jridux jieħdu r-responsabbiltà li jidentifikaw min hu verament il-perpetrator?! Bir-rispett kollu, jekk inti għandek partner, tista’ tkun mara jew raġel, u dan il-partner qiegħed iġib ruħu ħażin fid-dar biss, miegħek biss, u fis-soċjetà tarah mistħi u kulħadd jgħidlek u ejja dik jew u ejja dak, it is identifiable on a psychological matter, on an emotional  matter, sfortunatament il-Qrati tagħna jibqgħu lura milli jindirizzaw l-impatt fuq insufficient recognition to support the victim of abuse and psychological trauma. 

Għandi ħafna x’naqra u x’naqsam magħkom imma naf li l-ħin huwa limitat. Nemmen li aħna solution focused. Apparti minn hekk, għandna time management tajjeb fejn jidħlu ċerti affarijiet u ċerti miżuri. Issa se ndur punt punt li żgur se jolqot il-punti tagħkom mingħajr ma nidħol f’ħafna eloġji. Nerġa’ ngħidilkom li kemm-il darba tridu tikkonsultaw we have the right professionals li huma avukati, soċjologi, terapisti u psikjatri li lkoll kienu vittmi fil-passat u li llum il-ġurnata huma professjonisti magħna. U dan għaliex aħna ma narawx biss the typical victim that she is a stay at home mum jew a man who ... Fil-fatt ġieli tajna wkoll sapport lil irġiel li kienu tfal meta ġew għandna u llum kibru.  Hemm ġuvni li kiteb teżi għas-servizz u konna qegħdin hemmhekk spalla ma’ spalla miegħu narawh jiggradwa. 

Naturalment mhux kulħadd jiggradwa, hemm min jirnexxilu jqum l-għada filgħodu minn ġos-sodda u għalina that is still an achievement that we recognize internally, u nibagħtulhom l-ittri u l-bukketti tal-fjuri. We give holistic support u to keep alive we have a good sense of humour. We are lucky that we are living u nindirizzaw u naraw li naqsmu l-esperjenzi tagħna, speċjalment fil-postijiet addattati għax jekk immur nirrakkonta l-istorja tiegħi ma’ Ċikku l-poplu, on the wrong channels, se jaraha l-perpetrator u r-riskju jispiċċa jeskala. Mela I am here to make a change għax jekk iċ-ċirkostanza personali tiegħi se tinbidilli għada you know that it has changed because it has triggered a perpetrator and he wants to take control on us that we want to implement change for the coming generation.

Dwar kif nissapportjaw it-tfal nista’ ngħidilkom li għandna idea fenomenali, li hija tanġibbli u allura rridu naraw li din il-liġi tinbidel minnufih. There again ejjew niltaqgħu biex nikkonsultaw magħkom fuq l-ideat tagħna għax kemm ilni naħdem fil-Fondazzjoni u nagħmel il-volontarjat, kif ukoll fit-triq tiegħi ta’ kemm ilni nistudja u nagħti s-sapport lin-nies, ħafna mill-ideat li nibdew noħorġu u naqsmu naraw li qegħdin jiġu implimentati. U allura wasalna fi stat li ngħidu għandna daqs dawk professjonisti li huma frontliners u li huma stess għaddew minn dawn l-affarijiet! Qegħdin nipprovaw inwaqqfu kumitat għax għandna viżjoni. Għandna hub li qegħdin nirranġawh u l-viżjoni għalih tistgħu ssibuha fuq is-social media tagħna, is-SOAR Survivors’ Hub. Hemmhekk għandna ħafna affarijiet ġejjin. 

Naħseb wara epoka nissapportjaw in-nies u lilna xulxin, rightly so we can say that we are experts by experience, with the support of all the entities li ħafna minnhom huma kollegi tagħna u qegħdin warajna jiġġieldu għad-drittijiet tal-vittmi biex nipprevjenu wkoll. Issa wasal iż-żmien, b’ħafna support, fejn dawk li kienu vittmi ma nibqgħux insejħulhom vittmi għax vittma tista’ tkun just around the corner, and you never know what’s around the corner! We want to focus on immediate physical threats to prioritize cases, fejn jidħlu l-Qrati, fejn hemm evidenza ta’ vjolenza fiżika, imma kemm jista’ ikun irridu li ħafna professjonisti jħossuhom kunfidenti fl-irwol li għandhom, fosthom maġistrati u avukati, li jkunu kapaċi jidentifikaw. Kultant minkejja li l-każ ikun ċar xorta nħalluh għaddej sena wara l-oħra! Kull darba li vittma qiegħda terġa’ tirrapporta kontra l-istess perpetrator, u terġa’ tinstema sena u nofs wara, qisek qiegħed iġġedded kuntratt ma’ xi linja tat-telefonija! Kulma qed tagħmel inti bħala persuna li qed tipprova trabbi, li qed tipprova tgħin u li qed tipprova teduka ruħek hu li ġġedded kuntratt mal-Qorti għal sena oħra, għal sena u nofs oħra, mal-istess perpetrator! Għidli int kif tispiċċa f’sitwazzjoni fejn tgħid I give up, better the devil I know! Għandna d-dokumenti li diġà għaddejnielkom kopja tagħhom. Issa nħalli f’idejn Melanie sabiex tkompli tispjega. 

IS-SINJURA MELANIE PISCOPO: Kien hemm mistoqsija fuq dawk in-nisa li għalqu l-każijiet. Jista’ ikun, kif għedna, li s-servizz huwa survivor focused u r-riskju tagħhom ma jkunx daqshekk għoli. Hawn servizzi oħra li jispeċjalizzaw fuq dak is-servizz, fuq dak is-sapport. Jista’ ikun li r-riskju tagħhom jeskala u nerġgħu nressquhom lejn is-servizzi li jkollhom bżonn. Ikollna min jgħidilna li they moved on, li qegħdin settled u li ma jixtiqux ikomplu u ovvjament aħna nirrispettaw il-volontà tal-membri tagħna. Imma kif għedna dawn il-każijiet m’għandhomx an open and close date. They are there to support. Jista’ ikun għalaq il-każ tagħhom u jista’ ikun li tliet xhur wara tidħol f’relazzjoni ġdida li forsi tkun ukoll waħda abbużiva u allura terġa’ tiġi tfittex l-għajnuna. Aħna l-bieb tagħna dejjem miftuħ għas-sapport.  
Xi ħaġa oħra li qed naraw hija kif nistgħu ninvestu fit-tfal għall-futur. U kif għedna SOAR ilu 12-il sena, it-tfal kibru u mill-esperti li esperjenzaw il-vjolenza domestika waqqafna l-Interrupting Violence Towards Youth (IVY). This is an online platform li tiffoka ħafna fuq l-edukazzjoni, fuq il-healthy relationships, fuq recognizing red flags, u recognizing abusive relationships. U hija gender neutral. Kif diġà  għedna jiġu għandna kemm subien kif ukoll bniet. Nixtiequ aktar fondi biex niftħu aktar fis-sapport lejn din il-pjattaforma. Sentejn ilu, grazzi għall-fondi tal-Aġenzija Żgħażagħ, iż-żgħażagħ stess, fosthom kien hemm criminologist u social worker, iddraftjaw a handbook on healthy relationships. Fih hemm tliet scenarios ta’ esperjenzi differenti li jiltaqgħu magħhom iż-żgħażagħ jew it-tfal b’abbuż f’relazzjoni, b’abbuż fid-dar mill-ġenituri, u f’dawn l-istejjer m’hemmx happy ending imma l-istejjer jispiċċaw li jien bystander u kont a witness of abuse, u għandi dawn il-guidelines on how I can seek support. So we try to be as innovative as possible. 

Dejjem nisimgħu x’għandhom xi jgħidu l-membri tagħna u t-tfal tagħhom għax the bottom-up approach is the right way to go għax jien nista’ noħlom b’xi ħaġa imma jekk m’għexthiex m’għandix grasp totali tagħha. u allura li tisma’ l-leħen ta’ min esperjenzaha huwa punt kruċjali biex tkun taf jekk it-tali ħaġa hijiex qiegħda tfalli jew inkella hijiex qiegħda tirnexxi.  

IĊ-CHAIRPERSON: Grazzi ħafna. Naħseb li l-mistoqsijiet ta’ kull Membru ġew imwieġba. Nirringrazzjakom ħafna tal-preżentazzjoni tagħkom. Issa nsejjaħ lir-rappreżentanti tal-Għabex, is-Sinjura Graziella Castillo, is-Sinjura Anne Marie Ciantar u s-Sinjura Yvonne Fiorini Lowell sabiex jersqu mal-mejda. Napprezza li żżommu mal-għaxar minuti massimu bħala preżentazzjoni u mbagħad wara nistieden lill-Membri sabiex jagħmlu l-mistoqsijiet tagħhom. Grazzi.

IS-SINJURA GRAZIELLA CASTILLO (Direttur tal-Aġenzija Appoġġ): Nixtieq nibda billi nirringrazzjakom ta’ din l-istedina. Se nkomplu fejn ħallejna ftit tal-ġimgħat ilu meta konna qed nitkellmu fuq is-servizz ħolistiku tal-vjolenza domestika tal-Aġenzija, u llum se nkunu qegħdin niffokaw fuq l-emergency shelter tagħna l-Għabex. Miegħi għandi lis-Sinjura Yvonne Fiorini Lowell li hija l-leader tal-Għabex u li se tkun qed tagħmel il-preżentazzjoni tagħna għaliex hija l-persuna li tgħix ġox-shelter mal-vittmi. U allura se tagħtikom l-esperjenza tal-vittmi li jiġu referred u li hemm programm apposta għalihom. Is-Sinjura Anne Marie Ciantar hija l-Manager. Għalhekk nistgħu ngħaddu mill-ewwel għall-presentation u mbagħad inwieġbu l-mistoqsijiet li jkollkom.  

IS-SINJURA YVONNE FIORINI LOWELL (Head of Għabex Home): Għandna ftit tal-istatistika. Kif tistgħu taraw, ir-referrals vera żdiedu, speċjalment f’dawn l-aħħar tliet snin. U fl-2024 bqajna niżdiedu. Bħala team, jiena l-leader u social worker, imbagħad hemm ir-residential social worker u għaxar support workers biex ikollna dejjem nagħtu servizz 24/7. Għabex infetaħ fis-sena 2000 u allura din is-sena nagħlqu 24 sena. Bażikament aħna nagħtu protezzjoni lin-nisa vittmi tal-vjolenza domestika u t-tfal tagħhom, li ovvjament ikollhom bżonn sigurtà fejn ikunu jistgħu joqogħdu għax ma jkollhomx alternattiva. Bħala premises naqra żgħar. Fil-fatt kulma għandna huma 12-il sodda. Kif qegħdin taraw għandna kmamar tas-sodda li jieħdu tliet sodod f’kull kamra u allura għandna erbat ikmamar bi tliet sodod f’kull kamra. 

Ġeneralment ikollna ħafna nisa li jkunu qegħdin jaqsmu l-istess kamra minkejja li ma jkunux jafu lil xulxin. Għandna mbagħad kċina u outdoor area. Aħna dejjem niffokaw fuq il-community living. Jiġifieri huma jgħixu flimkien, jaħdmu flimkien u jgawdu flimkien. U minn hemmhekk ikunu jistgħu jimxu iktar għal ħajja indipendenti. Aħna nieħdu referrals  mir-risk assessors, jiġifieri ta’ dawk in-nisa li jkunu qegħdin jagħmlu rapporti u jkunu qegħdin jagħmlu risk assessment, mid-Domestic Violence Unit tal-Aġenzija Appoġġ kif ukoll mill-179. Meta jidħol xi ħadd għandna dejjem niċċekkjaw dawn l-affarijiet li jkunu l-aktar importanti għalina; xi jkun l-abbuż, is-safety concerns tagħhom, jekk hemmx xi mental health issues u ovvjament jekk jeħdux xi medications, jekk hemmx history ta’ addictions, kif inhi l-kura u l-kustodja u l-arranġamenti tal-aċċess. 

Bħala affarijiet li noffru fix-shelter għandna ċ-childrens’ group, fejn hawnhekk aħna dejjem niffokaw fuq il-journey tat-tfal, fejn bdew u fejn sejrin. Il-woman’s group li dejjem niffokaw fuq x’se jieħdu magħhom biex ikunu jistgħu jgħixu ħajja iktar indipendenti. Il-ħin kollu jkollhom sessions kemm miegħi kif ukoll mas-social worker, jiġifieri kull meta jkollhom bżonn. Ngħinuhom jaċċessaw sapport legali. Nakkumpanjawhom fejn ikollhom bżonn, jekk hux appuntamenti l-isptar, Qorti, eċċ. Ngħinu wkoll lit-tfal fl-edukazzjoni tagħhom, jiġifieri jekk hemm bżonn ta’ school transport jew jekk hemm bżonn ta’ school transfer. Naraw fejn jistgħu jibbenefikaw iżjed mas-servizzi li għandna madwarna, jiġifieri anke mis-psychological purposes tal-Aġenzija Appoġġ, whatever they may need. Nassistu wkoll, jekk ikollna bżonn, lill-Pulizija biex pereżempju mmorru niġbru l-affarijiet tagħhom minn darhom. 

Dejjem naraw li jkunu jistgħu jgħixu b’mod indipendenti u allura ngħinuhom biex isibu xogħol u biex japplikaw għall-benefiċċji li jkollhom bżonn. Ngħinuhom ukoll fiċ-child minding, jiġifieri jekk għandhom il-Qorti jew xogħol ngħinuhom billi nżommulhom it-tfal, u dejjem norganizzaw meetings u care plans biex huma dejjem jimxu ‘l quddiem għal dan il-għan. Aħna ma naċċettawx nies li jkunu dipendenti fuq xi treatment u li ma jkollhomx il-medication magħhom. Jiġifieri biex jidħlu dejjem irid ikollhom il-medication magħhom. Unaccompanied minors ma naċċettawx ukoll. Ġeneralment ġewwa l-Għabex in-nisa joqogħdu għal perjodu ta’ tliet xhur peress li huwa emergency shelter, però dejjem inkunu ftit flessibbli skont xi jkun il-bżonn tagħhom. Kemm jien kif ukoll is-social worker inkunu on call 24/7 biex nassistu u nirċievu r-referrals kif hemm bżonn.  

Din success story ta’ mara ta’ 61 sena li ġiet l-Għabex Home sitt darbiet. Ġiet għandna s-seba’ darba u qaltilna li kienet iżżewġet ta’ 16-il sena u r-raġel dejjem kien abbużiv lejha, u l-abbuż kien kemm emozzjonali kif ukoll fiżiku. Hija dejjem xtaqet li uliedha jgħixu f’ambjent ta’ familja u allura qatt ma kienet sabet il-kuraġġ li titlaq mid-dar. Imma fl-aħħar ġiet għandna u rnexxielha tissepara, bl-għajnuna legali, u xtrat appartament għaliha u llum qiegħda tgħix kif tixtieq hi. 

Aħna jkollna wkoll vittmi li mhux sempliċiment il-perpetrator huwa l-partner tagħhom. F’dan il-każ qed naraw mara li l-perpetrator tagħha kien ħuha. Ħuha kien substance misuser u l-vittma kellha problemi ta’ saħħa mentali imma dejjem kienet konsistenti mal-medications tagħha. Sfortunatament il-ġenituri tagħha kienu mietu u baqgħu hi u ħuha. Ħuha kellu problema kbira ta’ sustanzi u beda jdur għall-flus ta’ oħtu, u kull darba li ma kenitx tagħtih il-flus kien jabbużaha! Irnexxielha tidħol fix-shelter tagħna bl-għajnuna tad-Domestic Violence Unit tal-Aġenzija Appoġġ, u issa għandha bank account tagħha u qiegħda tqassam flusha kif trid hi u hija aktar indipendenti. Illum qiegħda ġo second stage shelter. 

IĊ-CHAIRPERSON: Grazzi ħafna. Ngħaddu għall-mistoqsijiet? L-Onor. Graziella Attard Previ.

ONOR. GRAZIELLA ATTARD PREVI: Grazzi ħafna tal-preżentazzjoni tagħkom. Kelli wkoll l-opportunità li nżurkom u nirringrazzja lis-Sinjura Graziella Castillo ta’ dan. Kif qalet is-Sinjura Fiorini Lowell, Għabex Home hija emergency shelter u l-vittmi jistgħu jiġu hemmhekk għal tliet xhur biss. Imbagħad semmiet is-second stage shelter. Jiġifieri dawk li s-sitwazzjoni tagħhom tkun għadha gravi u ma jistgħux imorru lura, x’jiġri minnhom wara li jgħaddu dawn it-tliet xhur? Kemm minnhom il-problema hi li ma jkollhomx fejn imorru? U hawnhekk terġa’ tidħol il-kwestjoni tal-Housing; min-naħa tagħkom taħdmu biex b’xi mod jew ieħor ikun hemm sistema tal-Housing li tista’ tiffavorixxi lil dawn il-vittmi? Fejn qed imorru wara tliet xhur? Nixtieq ukoll nara jekk qattx għamiltu pressjoni jew xi ħaġa formali biex ikun hemm xi proviżjoni oħra, però b’mod indipendenti. Forsi tippromwovu xi tip ta’ skema tal-Housing li jkunu jistgħu jaċċessawha l-vittmi tal-vjolenza domestika. Grazzi. 

IĊ-CHAIRPERSON: Grazzi. Aktar mistoqsijiet? L-Onor. Graziella Galea.

ONOR. GRAZIELLA GALEA: Sinjuri, grazzi tal-ħidma tagħkom. Nixtieq nistaqsi f’mument wieħed partikolari kemm ikun l-average ta’ persuni li joqogħdu f’din id-dar? Qed nistaqsi għaliex għedtulna li hemm 12-il sodda, però nifhem li jista’ ikun hemm it-tfal ukoll. U allura, f’dak il-każ ikun ifisser li ma jkunx hemm 12-il persuna toqgħod fl-istess dar. Allura kemm huwa l-average? Bejn wieħed u ieħor kemm ikun hemm? Għaliex ovvjament se jkollok tnejn jew tliet itfal tal-istess mara u allura dawk se joqogħdu fl-istess kamra. Nistenna mingħandkom. Grazzi.

IĊ-CHAIRPERSON: Grazzi. Aktar mistoqsijiet? L-Onor. Paula Mifsud Bonnici.

ONOR. PAULA MIFSUD BONNICI: Nixtieq nagħmel mistoqsija qasira. Iktar kmieni, u anke f’diversi interventi li kellna, smajna dwar il-problemi li jiffaċċjaw il-minuri, fosthom dawk li jkollhom problema dwar it-trasferiment tal-iskola. Tistgħu tgħidulna jekk intom tarawx dawn it-tip ta’ problemi fuq il-minuri? U x’inhu s-suġġeriment tagħkom biex ovvjament dawn il-problemi jieqfu darba għal dejjem?

IĊ-CHAIRPERSON: Grazzi. Aktar mistoqsijiet? L-Onor. Albert Buttigieg.

ONOR. ALBERT BUTTIGIEG: L-ewwel nett nirringrazzjakom tal-preżentazzjoni tagħkom kif ukoll tas-servizz li toffru. Għabex Home hija għall-vittmi tal-abbuż u għaliex dawn m’għandhomx alternattiva, bħalma għedtulna intom. Din lili turtani ftit għaliex Malta hija firmatarja tal-Istanbul Convention li tgħid li l-perpetrator għandu joħroġ mid-dar! Mela qegħdin nieħdu din il-fatica kollha, qegħdin noffru dawn is-servizzi kollha u qiegħed ikollna success stories imma għalkemm iffirmajna din il-convention tant snin ilu, xorta għadna nġibu r-raġunijiet biex ma nimplimentawhiex! Intom bħala nies li qegħdin tmexxu dan is-servizz x’inhi l-opinjoni tagħkom fuqha din? Dan il-Kumitat jixtieq ikun jaf jekk għandniex nipproponu li jkun il-perpetrator li joħroġ mid-dar u mhux il-vittma, li kif qed taraw qed toħloq kaos sħiħ.   

Kemm ikollkom relapse ta’ nies? Dawn joħorġu minn borma u jidħlu f’oħra? Jiġifieri minn storja jgħaddu għal storja oħra? U l-aħħar mistoqsija hija din; intom għedtu Ii tilqgħu nies li għandhom mental issues u dawk li għandhom problema ta’ addiction. Dawn huma żewġ affarijiet li mill-esperjenza tiegħi ma narahomx imorru flimkien. Jiġifieri min għandu problema ta’ saħħa mentali u min għandu problema ta’ droga ma tistax titrattahom l-istess. Kif jirnexxilkom għax mill-esperjenza tax-xogħol tiegħi ma kienx irnexxielna ħafna u allura nixtieq nitgħallem. 

IĊ-CHAIRPERSON: Grazzi. Nixtieq nibda mill-ewwel punt li semma l-Onor. Buttigieg li kienet ukoll mistoqsija tal-Onor. Attard Previ, dwar il-vittmi li jagħmlu tliet xhur għandkom u kif ukoll fuq dak li tgħid l-Istanbul Convention, li ilna ngħidu ad nauseam f’dan il-Kumitat, u ċjoè li l-Istanbul Convention tistabbilixxi li huwa l-perpetrator li għandu joħroġ mid-dar. Naħseb xi darba rridu mmorru hemmhekk u li dan ifisser li rridu naqilbu ta’ taħt fuq il-mod ta’ kif qegħdin naħdmu llum. Ma jistax ikun nibqgħu naħdmu kif qegħdin naħdmu llum u nimplimentaw l-Istanbul Convention, jiġifieri l-formamentis tagħna jkun li nipprovdu xi forma ta’ residenza għall-perpetrator. That is the mindset li qed nifhem jien. U għalkemm diġà saret il-mistoqsija mill-kollegi tiegħi xtaqt insemmiha. 

Sar kumment ukoll fil-presentation u semmejtha inti wkoll, li intom ma taċċettawx unaccompanied minors. La semmejtuha jfisser li ġieli ġew iħabbtu l-bieb tagħkom. Nixtieq forsi tispjegawha ftit din. Mistoqsija oħra naħseb li toħroġ ovvja minn meta wrejtuna l-premises dwar jekk hux qegħdin taħsbu li jkollkom premises akbar. Fejn wasaltu f’dan l-istadju? Nifhem li l-isforz tagħkom qed isir imma s’issa għadkom ma wasaltux? 

Semmejtu l-istejjer ta’ suċċess u huwa tajjeb li nsemmuhom ukoll għax mhux kollox doom and gloom imma hemm stejjer ta’ suċċess ukoll. U dan jagħtina spinta biex naħdmu aktar u li min jaħdem f’dan is-settur jara li mhux problemi biss imma hemm ukoll is-suċċessi. Issa fi storja minnhom, fl-aħħar sentenza tagħha, jingħad li din il-persuna bought her own apartment and is living the life she deserves. Well and good. Dan ifisser kemm hija importanti l-indipendenza finanzjarja, u din l-indipendenza finanzjarja tiġi minn min għandu xogħol. Issa d-dħul mix-xogħol jista’ jkun li ma jkunx biżżejjed. Mela jekk jien irrid nixtri appartament biex ngħix fih nafu li l-prezzijiet mhumiex aċċessibbli għal kulħadd, speċjalment jekk ma jkollokx income sostanzjali. U dan ifisser li persuna jkollha tirrikorri għal self minn bank jew inkella affarijiet oħrajn. Jien naf min huwa stabbli u wkoll isib ħajt x’jegħleb meta jmur il-bank. Imma hemm xi problemi partikolari li qegħdin iħabbtu wiċċhom iktar magħhom u li forsi b’xi intervent ta’ xi awtorità jew oħra jagħmlu tajjeb għalihom flimkien mal-banek, eċċ.? Pereżempju, naf li ftit taż-żmien ilu kien hemm min kellu problemi minħabba mard u dik il-persuna daħal għaliha l-Gvern biex ikollha insurance. Qed nitkellmu fuq ftit persuni imma l-insurance tkun għolja ħafna, u allura l-Gvern qed jagħmel tajjeb hu għalihom. Jien qed nifhem li din tkun xi ħaġa simili, fejn minħabba li d-dħul finanzjarju tagħhom ma jkunx biżżejjed jista’ ikun li jkollhom problemi mal-bank biex jieħdu s-self li għandhom bżonn ħalli jkollhom r-residenza tagħhom. Grazzi ħafna. 

IS-SINJURA YVONNE FIORINI LOWELL: Fuq il-persuni li joqogħdu magħna għal tliet xhur nista’ ngħid li aħna flessibbli ħafna magħhom. Fil-fatt bħalissa għandna nies magħna li ilhom seba’ xhur però, as a timeframe, biex ikollhom goal għalxiex jaħdmu, nagħtuhom tliet xhur ħalli nimxu mal-goals tagħhom. Goals that are attainable for those three months. Jekk naraw li wara dawn it-tliet xhur għandhom bżonn aktar sapport, nibdew naħsbu għat-tieni stage, imma aħna flessibbli ħafna u jiddependi ħafna mis-safety issues tagħhom. Jekk għandek persuna li l-affarijiet tagħha għadhom għaddejjin u allura għad għandha bżonn is-sapport, din tibqa’ magħna. It-tliet xhur mhumiex regola imma hija xi ħaġa li nżommu f’moħħna anke għar-residenti ħalli ma jibqgħux hemm u jħossuhom li se jibqgħu hemm għal dejjem għax dik tiġi problema wkoll. 

Rigward il-Housing ikun hemm dawk li jkollhom is-soluzzjonijiet. Ikollok min jibda jaħdem u jibda jġemma’ għall-kera. Ikun hemm min għandu għajnuna mill-familjari tiegħu. Jiġifieri hemm soluzzjonijiet. Min qed naraw li assolutament dahru mal-ħajt, dejjem hemm it-tieni stage, u naraw kif se ngħinuh biex ikun indipendenti. Dik tkun il-main goal tagħna. Ħafna min-nisa li jiġu x-shelter ma jmorrux lura għax hemmhekk naħdmu b’sistema ta’ komunità u b’sistema ta’ gruppi ħalli huma jsibu dak is-sapport meħtieġ biex jindunaw li m’għandhomx bżonn raġel jew partner, jew xi ħadd abbużiv biex jikkontrollahom u li jistgħu jgħixu kif iridu huma. Ma jmorrux lura d-dar fejn kienu jgħixu mal-perpetrator. 

IS-SINJURA ANN MARIE CIANTAR (Service Manager ta’ Dar Għabex): Kien hemm mistoqsija fuq il-pressjoni fuq il-Housing. Il-Housing hemm skema fejn jidħol id-domestic violence u li dawn ikollhom sussidju fuq il-kera. Ovvjament, mhux dejjem ikun daqshekk faċli li jingħataw post mill-ewwel, u kellna sitwazzjonijiet fejn il-Fondazzjoni stess ipprovdiet appartament fl-interim sakemm il-persuna tqum biżżejjed fuq saqajha biex tkun tista’ tixtri jew tikri fejn toqgħod. L-ewwel nipprovaw immorru l-Housing u naraw x’jistgħu joffru min-naħa tagħhom. U nagħmlu pressjoni fuq il-Housing imma mbagħad fejn ma jkunx possibbli, il-Fondazzjoni tidħol għalihom hi. 
ONOR. PAULA MIFSUD BONNICI: Dwar is-sussidju tal-kera, jekk il-persuna tkun għadha ma sseparatx legalment, xorta jingħata dak is-sussidju? 

ONOR. GRAZIELLA GALEA: Ħa nkompli magħha. Meta pprovdejtu appartament u dan qed tikruh intom on behalf tal-vittma, l-ispiża tiegħu tħallsuha intom? 

IS-SINJURA GRAZIELLA CASTILLO: Eżatt. Il-Fondazzjoni tagħmel tajjeb finanzjarjament f’dak il-perjodu. Ovvjament ikun hemm pjan, li nafu li jew se tingħata appartament tal-Housing  u allura, l-ewwel nett, biex ma jsirux dipendenti totalment fuq ix-shelter imma li jerġgħu jibdew jgħixu fil-komunità. 

IS-SINJURA YVONNE FIORINI LOWELL: Jiddependi għax jekk qiegħda f’relazzjoni ma’ xi ħadd u diġà qed tieħu s-sussidju u qegħdin f’koppja, dik ma tistax tmur tikri xi mkien ieħor sakemm dak il-kuntratt jiskadi. Però f’dawn il-każijiet, li nagħmlu s-soltu hu li nikkuntattjaw lis-sid tal-post biex ineħħiha minn fuq il-kuntratt. This would work only if the couple are not married imma li jkunu qegħdin f’partnership. Fil-każ li jkollna xi ħadd miżżewweġ nistennew l-għajnuna min-naħa tal-avukati u nimxu skont il-liġi. 

IĊ-CHAIRPERSON: Dan huwa punt importanti. Naħseb li hawnhekk ikun tajjeb li anke intom tagħmlu l-intervent mal-Awtorità tad-Djar, kif ukoll aħna bħala Kumitat, għax ġustament jista’ ikollok koppja li diġà qed igawdu minn dik l-iskema imma dik il-koppja issa m’għadhiex tgħix flimkien de defacto imma de jure, kif qed tgħid l-Onor. Mifsud Bonnici, u għadhom jidhru li qegħdin flimkien. Dik il-problema. Allura din il-mara kif tista’ tibda ħajjitha mill-ġdid jekk għadha marbuta fuq l-affarijiet l-oħra?! Naħseb li hawnhekk irid ikun hemm daqsxejn ta’ flessibilità li wieħed jinforma u bħala shelter intom għandkom il-kredibilità għax jekk qed tgħidu li din il-persuna qiegħda tgħix magħkom għax għandha dawn it-tip ta’ problemi, m’għandu jkun hemm ebda dubju mill-Awtorità tad-Djar li dan mhux minnu. Naħseb dan huwa punt importanti u fil-każ, jekk hemm bżonn bħala Kumitat nistudjawh ftit aktar bl-għajnuna tagħkom u ta’ oħrajn ħalli jkun hemm proposta konkreta kif għandhom jaħdmu l-affarijiet bejn kulħadd. 

L-Onor. Albert Buttigieg. 

ONOR. ALBERT BUTTIGIEG: Fuq tal-Housing għandi ftit esperjenza għax kont naħdem hemmhekk. U safejn naf jien min kien ġo shelter kien jingħata punti extra, almenu meta kont CEO kien hemm dik is-sistema tal-punti. U allura kull min kien ġej minn shelter tal-vjolenza domestika kien jingħata punti extra biex ikun jista’ jikkwalifika. Rigward dak li qegħdin tgħidu fuq tal-kuntratti iva, l-Awtorità tad-Djar kienet teħodha li inti separat de facto u allura wieħed kien jifhimha li ladarba inti qiegħed f’shelter m’intix f’dik ir-relazzjoni. Issa ma nafx kif qegħdin jaħdmu għax ilni li tlaqt mill-Awtorità.  

IĊ-CHAIRPERSON: Kellna diversi mistiedna li tkellmu fuq dan il-punt. Min qal hekk u min qal hekk. Naħseb li rridu naraw ftit mal-Awtorità tad-Djar, forsi permezz tal-Iskrivan tal-Kumitat, fejn nibagħtulha ħalli tagħtina spjegazzjoni fuq dawn il-punti bil-miktub. Skużawna li interrompejniekom imma fil-każ nistudjawh ftit aktar fil-fond dan il-punt. 

IS-SINJURA GRAZIELLA CASTILLO: Fil-Housing hemm grupp ta’ social workers li huma parti mill-Fondazzjoni. Hemmhekk hemm liaison bejnietna u aħna nagħmlu kuntatt magħhom u ngħidulhom li l-persuna qiegħda fix-shelter u - kif qed jgħid l-Onor. Buttigieg - jingħataw aktar punti. Min-naħa tagħna nkunu qegħdin niffaċilitaw bir-rapporti li nibagħtulhom biex nuruhom li dawn huma vittmi ta’ vjolenza domestika. Ħa nżid xi ħaġa li forsi mhijiex daqshekk relatata imma tajjeb li tifhmu l-proċess. Għalkemm ikunu fix-shelter xorta għandhom social worker min-naħa tad-Domestic Violence Unit. Mela jekk telqu mix-shelter u marru għat-tieni stage, dik is-social worker tibqa’ s-social worker tagħhom biex ikun hemm continuation. Jekk il-proċess beda meta kienet qiegħda l-Għabex, u mill-Għabex imxiet għall-Milja, li huwa t-tieni stage, is-social worker tibqa’ magħha u tibqa’ issegwi l-każ u follow-up f’dak li għandu x’jaqsam mal-Housing. 

IS-SINJURA YVONNE FIORINI LOWELL: Iva, insibu ħafna problemi meta niġu għat-trasport tal-iskola u anke fir-rigward ta’ school transfers. Bħalissa t-trasport qed ikun problema kbira għax jistennew li t-tfal jagħmlu l-ischool transfer, u dik mhux dejjem ikun possibbli. Hija xi ħaġa li niffaċċjaw ħafna, b’mod partikolari f’dan iż-żmien, fejn qed napplikaw għat-transfer u qegħdin nistaqsu għal affarijiet li jkunu kważi impossibbli. Pereżempju, għandna persuna li t-tfal tagħha jmorru l-iskola l-Isla u hi qiegħda Santa Venera. M’hemmx impjegati tal-Isla li joqogħdu Santa Venera u allura jridu bilfors li din l-omm tibgħat lit-tifla tal-Kindergarten waħedha fil-karozza. Din l-omm assolutament ma tridx taċċetta, rigvhtly so, għax it-tifla għadha żgħira, u offriet is-soluzzjoni li titla’ magħhom hi. Madankollu we were told li that is against transport policies u allura għandna din il-problema. U ma nafux kif se nduru magħha. 

IS-SINJURA ANN MARIE CIANTAR: F’dak li għandu x’jaqsam mal-perpetrator li għandu jinqala’ hu mid-dar, ħafna drabi narawha li hija nġusta għall-persuna li qed tispiċċa vittma u t-tfal jinqalgħu huma biex imorru f’shelter mentri l-perpetrator jibqa’ d-dar! Sa dalgħodu stess, waqt il-MARAM ġie diskuss każ partikolari fejn id-dar tgħajjat lill-mara, u dan post tal-Housing, u xorta r-raġel għax kien dawwar il-karta tal-identità fuq dak l-appartament, spiċċa nħareġ il-bail bl-indirizz tal-perpetrator fuq ir-residenza tal-vittma, u allura l-vittma spiċċat li kellha toħroġ mid-dar u tmur ġo shelter! Aħna dan narawh inġust ħafna. 

Ikollna wkoll dawk is-sitwazzjonijiet fejn ikun hemm il-pretended rights, li min-naħa tal-perpetrator ikun qed jakkuża lill-vittma li hi qed tieħu pretended rights fuq id-dar li primarjament kienet id-dar matrimonjali, jew kienet tiegħu, u qed jiġġieldu bil-Qorti. Għandna sitwazzjoni ta’ persuna li ilha sena u nofs f’shelter, u l-persuna għandha protection order, imma xorta tqabbad persuni oħra biex jagħmlu l-ħajja diffiċli għall-vittma biex tidħol f’darha. U għalhekk qed nispiċċaw b’sitwazzjonijiet fuq idejna … Din nistgħu nsibu soluzzjoni għaliha għax qed naraw li x-shelter qed jispiċċa bħala ħabs għal din il-vittma u t-tfal tagħha minflok jieħu l-konsegwenza min qiegħed ikun abbużiv u juri mġiba aggressiva u vjolenza! 

F’dak li għandu x’jaqsam mal-mental health, mal-addictions u mal-combination nista’ ngħidilkom li huwa diffiċli. Ipprovajna għax ma rridu nħallu lil ħadd barra. Vittma ta’ vjolenza domestika hija vittma irrispettivament mis-saħħa mentali tagħha u mis-substance misuse li għandha. Għalhekk naċċettawhom imma noqogħdu attenti. Aħna shelter żgħir, kurutur u erbat ikmamar, jiġifieri nisimgħu kull ħoss. Diffiċli imma ma nistgħux inħalluhom barra għax xorta huma vittmi u nagħtuhom l-għajnuna li għandhom bżonn biex jekk ikunu jridu jegħlbu l-vizzju nagħtuhom l-għajnuna li għandhom bżonn ukoll. Jekk xi ħadd għandu problemi ta’ saħħa mentali ngħinuhom ukoll biex ifittxu l-għajnuna. Immorru magħhom għand it-tabib u fi kwalunkwe ħaġa li għandhom bżonn ngħinuhom. Nerġa’ ngħid li mhijiex faċli imma dik hija r-realtà.   

IS-SINJURA YVONNE FIORINI LOWELL: L-aktar li mhijiex faċli minħabba ċ-ċokon tagħna għax ma jistax ikun li jkollok persuna li għadha tagħmel użu jew li ilha clean għal perjodu qasir ta’ żmien u fl-istess ħin inħalltuha ma’ familja oħra li jkollha t-tfal. Il-withdrawals ikollhom bżonn il-kwiet, jiġifieri nies li forsi għaddejjin minn recovery għandhom bżonn il-kwiet. U għalina dak mhuwiex daqshekk faċli.  

IS-SINJURA ANN MARIE CIANTAR: Ikollna l-problema wkoll li ġieli jkun hemm perpetrator li jkun substance misuser, u forsi jkun jaf lil din il-vittma, u tara r-revictimisation u din terġa’ tgħaddi mill-affarijiet li għaddiet mar-raġel tagħha u terġa’ tarahom quddiemha. 

IS-SINJURA GRAZIELLA CASTILLO: Saret il-mistoqsija dwar jekk għandniex pjanijiet għal shelter ieħor. Naf li fl-aħħar laqgħa s-Sur Grixti semma li bdew id-diskussjonijiet  bil-għan li dak li għandna nżommuh u jkollna xi ħaġa akbar. Veru bdew id-diskussjonijiet imma għadhom fil-bidu. 

IĊ-CHAIRPERSON: Grazzi u prosit tal-ħidma tagħkom. Keep it up għax importanti li wieħed jibqa’ jaħdem f’dan il-qasam li xejn mhu faċli. Issa ngħaddu għall-mistiedna li jmiss mill-Women’s Rights Foundation. Għalhekk insejjaħ lill-Professur Marceline Naudi u lil Dr Stephanie Caruana sabiex jingħaqdu magħna. Nitlobkom biex intom ukoll iżżommu mal-għaxar minuti preżentazzjoni biex inħallu l-ħin għall-mistoqsijiet.  

IL-PROFESSUR MARCELINE NAUDI (Women’s Rights Foundation): Jiddispjaċini li qegħdin tarawni quddiemkom għal darb’oħra imma jiena mdaħħla ħafna f’dan il-qasam u ilni nissapportja x-shelters kollha għal aktar minn 25 sena, kemm tal-Istat u kemm tal-NGOs, fejn niltaqgħu regolarment flimkien sabiex niddiskutu x’inhuma l-issues kull darba li jiżdiedu jew ifaqqsu, x’qed isir, min irnexxielu jegħleb dawn l-issues, kif għamel, eċċ., biex nitgħallmu minn xulxin. Imma mbagħad wara ċertu żmien beda jkollna NGOs oħrajn. NGOs oħrajn jinkludu s-SOAR, li għadkom kemm smajtuhom issa, il-Women’s Rights Foundation u l-Victim Support Malta. 

Jien segwejt il-laqgħat kollha li saru u jien u nisma’ bdejt ngħid nispera li ma jkunx hemm darb’oħra imma jekk ikun hemm darb’oħra tridu tibdew b’input fuq x’inhi l-vjolenza domestika b’mod ġenerali, x’inhuma l-problemi li niffaċċjaw hawn Malta b’mod ġenerali u x’inhuma s-servizzi li għandna b’mod ġenerali. Imbagħad huma jkunu jistgħu jitkellmu fuq l-esperjenzi personali tagħhom. Dak kollox min-naħa tiegħi. Issa nħalli f’idejn Dr Stephanie Caruana. 

DR STEPHANIE CARUANA: Il-Fondazzjoni ilha mwaqqfa għal dawn l-aħħar 11-il sena. Ir-raġuni għalfejn twaqqfet kien minħabba li l-kollega tiegħi, Dr Lara Dimitrijevic, kienet qiegħda tara ħafna vittmi l-Qorti mingħajr vuċi. L-akkużat għandu lil min jirrappreżentah mentri l-vittma m’għandhiex, u kull darba twaqqa’ l-każ jew m’għandha lil ħadd li jirrappreżentaha. Dik kienet ir-raġuni. Din il-frustrazzjoni wasslet għat-twaqqif ta’ din il-Fondazzjoni. Illum il-ġurnata nista’ ngħid li rajna kambjament u tibdil kbir fis-sistema f’dak li għandu x’jaqsam mal-vittma. Ingħatat ħafna vuċi fil-Qorti imma għad hemm ħafna xi jsir. 

Aħna nipprovdu l-għajnuna lin-nisa biex jiġu fuq saqajhom, u dan billi nagħtuhom l-informazzjoni meħtieġa dwar id-drittijiet legali tagħhom. Nagħmlu wkoll advocacy, naraw li jinbidlu l-liġijiet u li l-policies ikunu jħarsu lin-nisa. Fejn hemm diskriminazzjoni kontra n-nisa naraw li din id-diskrepanza ma tibqax u jkun hemm aktar ugwaljanza fir-rigward tan-nisa. 

IL-PROFESSUR MARCELINE NAUDI: Dak jieħu ħafna ħin u ħafna xogħol, u rridu nibnu relazzjonijiet tajbin ħafna ma’ ħafna nies u naħdmu ħafna fuqha din. 

DR STEPHANIE CARUANA: Naraw ukoll li l-vjolenza tiġi prevenuta billi noħolqu public awareness u billi nipprovdu t-taħriġ. Il-Professur Naudi u Dr Dimitrijevic jipprovdu l-aktar taħriġ lill-istakeholders. Min huma l-klijenti tagħna? Dawn huma survivors u vittmi ta’ vjolenza domestika, ta’ abbuż sesswali, inkluż rape, u vittmi ta’ human trafficking. Kellna diversi każijiet matul is-snin ta’ human trafficking, kemm nisa u kemm irġiel. Ngħinu koppji LGBTIQ, ngħinu tfal li kienu vittmi u li għadhom vittmi ta’ abbuż, u ngħinu nisa li jiġu diskriminati minħabba l-ġeneru tagħhom. 

Kif jaslu għas-servizz tagħna? Jaslu għas-servizz permezz tas-social media, permezz ta’ Facebook messenger u l-email, imma ħafna mir-referrals tagħna jkunu min-naħa tal-Pulizija, tal-NGOs, tal-Appoġġ u x-Shelters. Naħdmu ħafna flimkien. Jiġifieri l-każijiet naħdmuhom hand in hand. Għandna relazzjoni tajba mal-NGOs u mal-Appoġġ kif ukoll mal-Pulizija. U kif qalet Prof. Naudi, niltaqgħu perjodikament sabiex niddiskutu d-diffikultajiet li nkunu qegħdin niffaċċjaw bħala servizzi. Min-naħa tagħna ngħinu lill-vittmi u lis-survivors ta’ dan l-abbuż billi nassistuhom il-Qorti, kemm f’każijiet ċivili, kemm f’każijiet kriminali u kemm f’każijiet ta’ human rights. Fil-fatt kellna diversi vittmi fejn l-Istat naqashom u l-Qorti rrikonoxxiet dan il-fatt u ngħataw kumpens għal dak in-nuqqas. 

IL-PROFESSUR MARCELINE NAUDI: Jiena kont founding member tal-European Observatory on Femicide, u waħda mill-affarijiet li għamilna bħala Women’s Rights Foundation kien li ftaħna l-Malta Observatory on Femicide peress li aħna abbonati mal-European Observatory on Femicide. Ftaħnieh xi sentjen ilu u li qegħdin nagħmlu hu li qegħdin inżidu l-kuxjenza u l-għarfien fuq il-femiċidju u nagħtu informazzjoni fuq affarijiet li għandhom x’jaqsmu mal-femiċidju. Qegħdin niġbru d-data, statistiċi, eċċ., u għandna l-website wkoll, fejn għandna ritratt ta’ kull mara, u fejn m’hemmx ritratt xorta tista’ tikklikkja fuqha u titla’ l-informazzjoni meħtieġa.    

Fil-fatt bħalissa għandna studenta li qiegħda tagħmel il-Ph.D u l-għan tagħha hu li nibdew nagħmlu domestic homicide reviews. Dawn huma fejn nibdew inħarsu lejn każ ta’ femiċidju, niltaqgħu u nintervistaw l-istakeholders kollha li kellhom x’jaqsmu ma’ dak il-femiċidju biex naraw jekk kienx hemm okkażjoni fejn stajna nintervjenu b’tali mod li konna nipprevjenu dak il-femiċidju. L-għan tiegħu dan mhuwiex li nitfgħu l-ħtija fuq xi ħadd imma biex nitgħallmu, biex darb’oħra ngħidu rridu noqogħdu attenti at that point għax hemmhekk stajna nagħmlu xi ħaġa. Femicide reviews isiru f’ħafna pajjiżi oħrajn imma Malta ma jsirux. Jiġifieri qbadt studenta tal-Ph.D biex tibda tagħmel dan taħt il-Malta Observatory on Femicide. Bdejna wkoll repository għall-affarijiet li għandhom x’jaqsmu mal-femiċidju. Il-Women’s Rights Foundation ħadet parti f’diversi EU related jew Europe related projects, inkluż dawn it-tnejn fuq il-femiċidju li hemm ir-rapporti tagħhom li nistgħu ngħaddulkom u li qegħdin fuq il-website tagħna.   

DR STEPHANIE CARUANA: State obligations; waħda mill-affarijiet li tgħid l-Istanbul Convention, li rratifikajna hawn Malta, hija li l-vjolenza kontra l-mara hija a breach of fundamental human rights u hija discrimination against women. Meta ġejna biex nimplimentaw il-liġi, sfortunatament ħadna a gender neutral approach, u naħseb li dik hija waħda mill-affarijiet li rridu nbiddlu fil-kultura u fil-mentalità tagħna. Irridu nirrikonoxxu l-vjolenza fuq il-mara minħabba l-ġeneru tagħha. 

IL-PROFESSUR MARCELINE NAUDI: Xi ħaġa li xtaqt inżid hi li d-dinamiċi huma differenti. M’aħniex qegħdin ngħidu li m’hemmx irġiel li jistgħu jkunu vittmi ta’ vjolenza domestika imma d-dinamiċi huma kompletament differenti. Meta ngħidu għandna daqshekk nisa u daqshekk irġiel bħala vittmi n-nies jgħidulek li l-irġiel forsi jistħu jitkellmu. In-nisa jistħu wkoll! Jistħu jgħidu li huma vittmi, li qed jiġu abbużati, li qed jiġu trattati bħala biċċa tal-art mir-raġel li għażlu bħala l-maħbub tagħhom. In-nisa jistħu. L-irġiel jistħu wkoll imma minħabba d-dinamiċi tas-soċjetà tagħna, tas-soċjetà patrijarkali tagħna, mhijiex xi ħaġa tal-għaġeb li għandna vittmi nisa hekk u rġiel vittmi hekk. L-irġiel jgħoddu wkoll imma l-Istanbul Convention hija ċara ħafna fuq dan il-punt u ċjoè li mhux suppost ikollna gender neutral law. Qalulna kemm-il darba li we should have a gendered law u mhux gender neutral. 

DR STEPHANIE CARUANA: X’qegħdin nipproponu bħala rakkomandazzjonijiet? Waħda mill-affarijiet li ilna nisħqu fuqhom u li qegħdin jiġu offruti hija l-ongoing training, li jfisser li mhux nagħtu training darba lil dak l-individwu u nieqfu hemm imma trid tkun parti mix-xogħol tagħhom u tkun mandatorja. Mhux ngħidu tajnieh training and so we can tick the box! Dawk il-persuni li jmissu ma’ dan il-qasam, b’mod partikolari l-pulizija u l-ġudikanti, għandhom jingħataw ongoing training. Naf li Prof. Naudi qed tagħti training lill-pulizija, però naħseb li dik hija waħda mid-diffikultajiet għax dan għandu jsir b’mod aktar frekwenti. 
IL-PROFESSUR MARCELINE NAUDI: Ħaġa oħra hi li dawn il-harmful attitudes, behaviours and stereotypes, ngħidulhom harmful ABS, qegħdin ġo fina lkoll. Qegħdin ġo fija, ġo fikom, ġol-pulizija, ġol-ġudikanti, ġol-perpetrators, ġol-vittmi, ġo kulħadd. U aħna nixorbu mis-soċjetà ta’ madwarna dawn l-ideat, dawn l-attitudnijiet, eċċ., u huwa diffiċli ħafna biex inċaqilquhom imma we have to target that. Dak huwa wieħed mill-aktar affarijiet importanti li rridu nagħmlu mhux biss mal-pulizija u mal-ġudikanti imma b’mod ġenerali mal-pubbliku għax dawn l-istereotypes, dawn il-harmful ABSs, jagħmlu li l-vjolenza kontra l-mara, il-vjolenza domestika b’mod partikolari, tkun inqas mhux aċċettabbli! Ifhmuni x’qiegħda ngħid; inqas mhux aċċettabbli. Mhux li ngħidilkom hija aċċettabbli imma it reduces the lack of acceptability of it. Tisma’ lin-nies jgħidu “dik taf x’kienet tagħmillu? X’tippretendi?” jew inkella “ehh dik fis-sakra kienet x’tippretendi?”! Dawn it-tip ta’ ideat li kif trid tkun mara u li jekk ma tkunx kif trid tkun u allura ħalqha siekta, rasha baxxuta, tilbes modesta u mbagħad fl-istess ħin mar-raġel tagħha tkun … Jekk mara toħroġ barra minn dawn il-linji … Mela hemm ċerti ideat fis-soċjetà li rridu nitfgħuhom ’il barra.

DR STEPHANIE CARUANA: Ħaġa oħra li nħeġġu lil dawn in-nisa vittma ta’ abbuż hu li they speak out għax hemm barra għandhom l-għajnuna. U li jsiru kampanji f’dan ir-rigward biex ikunu jafu bis-servizzi li noffru lil dawn in-nisa. Nirrikonoxxu u nagħtu s-sapport lill-NGOs. Kif smajtu minn min diġà tkellem li qisu kulħadd qiegħed jiġi rinfaċċjat b’ħafna diffikultajiet finanzjarji u allura għandhom jingħataw iktar sapport.  

IL-PROFESSUR MARCELINE NAUDI: Bħala Women’s Rights Foundation m’għandniex statistika u m’għandniex statistika għax ħadd m’għandu l-ħin li joqgħod jiġborha. M’għandniex xi ħadd impjegat magħna li nistgħu ngħidulu biex jiġbor l-istatistika għax in-nies li għandna magħna jridu jagħmlu kollox u jagħmluh b’xejn.

DR STEPHANIE CARUANA: Smajna wkoll mill-kelliema li diġà tkellmu fuq kif irridu nindirizzaw ukoll id-diffikultajiet tal-perpetrators. Mhux biss bħala programm, u smajna li l-Appoġġ għandhom programm apposta għall-perpetrators, imma rridu naraw ukoll jekk dik l-għajnuna u s-servizzi li qed jingħataw lill-perpetrators humiex biżżejjed u jekk humiex qed jaħdmu. Pereżempju, il-probation officers li jagħtu servizz u jagħmlu xogħol tajjeb ħafna, irridu naraw jekk dawn it-tip ta’ servizzi humiex qegħdin ikunu ta’ servizz tajjeb u jekk humiex biżżejjed. Irridu naraw li dawn l-esperti u l-policy makers ikunu kapaċi u esperti fil-qasam.

IL-PROFESSUR MARCELINE NAUDI: Li ninkludu l-NGOs meta jkun hemm diskussjonijiet u naraw li jkun hemm decision making bodies, including MARAM. Issa l-MARAM, ix-shelters u l-NGOs li jaħdmu man-nisa, li jmissu magħhom il-ħin kollu għax jew qegħdin għandhom bħala residenza, jew inkella jaħdmu magħhom u jmorru magħhom il-Qorti, eċċ., qatt ma jiġu mistoqsija u qatt ma jitilgħu l-MARAM. Din semmejnieha kemm-il darba mal-MARAM imma huma qalulna li meta jkun hemm bżonn jgħidulna. S’issa qatt ma sabu l-bżonn avolja dawk in-nisa qegħdin fix-shelters u qegħdin jieħdu s-servizzi tad-diversi NGOs. L-NGOs iridu jkunu mdaħħlin hemmhekk ukoll. Irridu naħdmu flimkien spalla ma’ spalla, l-Istat mal-NGOs, ilkoll flimkien. Inkella m’aħna se nagħmlu xejn!

DR STEPHANIE CARUANA: L-aħħar tliet punti. Semmejtu l-emergency barring order meta l-perpetrator joħorġuh mid-dar. Sfortunatament meta ġiet implimentata l-liġi l-emergency barring order ma ġietx implimentata. U sal-lum il-ġurnata għadha mhijiex fil-liġi. Tissemma t-temporary protection order, però sfortunatament din mhijiex l-emergency barring order. Nista’ ngħid li l-enforcement tagħha, kemm tat-temporary protection order u tal-protection order hemm diffikultajiet kbar fuqha. X’qiegħed isir meta tinkiser din l-ordni? Ħafna nies jgħidulek skont il-każ f’ċerti ċirkostanzi nagħmlu hekk u hemm l-SOPs. Imma huwa biżżejjed?

Fl-opinjoni tiegħi s-sistema li hemm bħalissa mhijiex qed taħdem, u naħseb li rridu nħarsu lejn fejn mhux qed jaħdem u x’tip ta’ enforcement irridu nagħmlu. Waħda minnhom hija l-monitoring tal-perpetrator għax din żgur li mhijiex qiegħda taħdem. Il-perpetrators jingħataw il-bail u jitħallew għal riħhom, kemm il-perpetrators kif ukoll il-vittmi. U l-vittmi jridu jaraw huma x’se jagħmlu biex jiġu protetti. Hemm ix-shelters però at the end of the day dawn in-nisa jridu joħorġu jaħdmu u ma jistgħux jibqgħu msakkrin ġo shelter! Naħseb dik hija waħda mill-affarijiet li għandha tiġi indirizzata, u anke fejn jidħlu l-protection orders hemm nuqqasijiet fejn jidħlu koppji li m’għandhomx tfal. 

Koppja li m’għandhomx tfal il-vittma trid bilfors tagħmel rapport biex titlob protection order! Il-bqija jekk mhijiex se tagħmel rapport il-liġi tagħna ma tipprovdilha l-ebda protezzjoni. Ma tistax tmur ċivilment bħal fil-każijiet fejn għandek koppja miżżewġa jew koppja bit-tfal u titlob protection order. Din qed narawha ħafna minn koppji żgħażagħ fejn ma jixtiqux jirrapportaw, ma jixtiqux imexxu bil-Pulizija jew imexxu bil-ħabs u jixtiequ protection order jew xi forma ta’ protezzjoni. Dik sfortunatament fil-liġi mhijiex permessibbli.   

ONOR. PAULA MIFSUD BONNICI: Tistgħu terġgħu tispjegawha ftit din?

DR STEPHANIE CARUANA: Il-liġi tipprovdi protection order f’każ li inti tagħmel rapport taħt il-Criminal Code jew inkella f’każ li għandek koppja li għandhom it-tfal, jiġifieri li mhumiex miżżewġin, jew inkella koppja li huma miżżewġin jew koabitati. F’dawk il-każijiet biss tista’ titlob protection order ċivilment jew kriminalment. Jekk inti koppja bla tfal, ma tgħixux flimkien, jew m’intomx miżżewġin, inti ma tistax titlob protection order jekk ma tagħmilx rapport mal-Pulizija. Jiġifieri trid bilfors tagħmel rapport. U kellna diversi każi, fejn f’każ minnhom ipprovajna nagħmlu mandat ta’ inibizzjoni għax jekk għandek proprjetà tista’ twaqqfu milli jkompli jibni jew jagħmel il-ħsara fil-proprjetà tiegħek there and then. Imma ma tistax twaqqfu b’mod ċivili milli lilek ikompli jagħmillek harassment jew idejqek. 

IĊ-CHAIRPERSON: Fuq dan il-punt nerġgħu niġu aktar tard, però nixtieq nagħti l-opportunità lill-Onor. Attard Previ għax se jkollha titlaq dalwaqt sabiex tagħmel il-mistoqsija tagħha u fil-każ nitlobkom tweġbuha mill-ewwel ħalli tkun tista’ titlaq. 

ONOR. GRAZIELLA ATTARD PREVI: Jien għandi tliet mistoqsijiet żgħar. Fil-bidu għedt li fix-xogħol tagħkom rajtu ħafna vittmi li kienu qed iwaqqgħu l-każijiet meta jaslu l-Qorti. Għandek ir-raġunijiet għalfejn jagħmlu dan? Semmejtu wkoll il-human trafficking; dawn kienu Maltin jew barranin mill-esperjenza tagħkom? U x’kien l-ambitu li fih kienu qed jiġu ttraffikati? Minħabba l-prostituzzjoni jew masseurs? Għandkom din l-informazzjoni? L-aħħar mistoqsija hija fuq l-istatistika. Forsi tajjeb ngħidu li l-European Institute of Gender Equality joħroġ rapport kull sena. U sfortunatament kull sena joħroġ bil-parti fejn hemm il-vjolenza domestika li Malta qatt ma tipprovdi statistika u informazzjoni! Intom għedtu li biex tinġabar din l-informazzjoni min-naħa tagħkom tirrikjedi ħafna finanzi, però x’inhi r-riflessjoni tagħkom li Malta mhux tipprovdi din l-informazzjoni?

IĊ-CHAIRPERSON: Jien kelli nota fuq din tal-istatistika, fis-sens li dan il-Kumitat, fin-numru ta’ laqgħat li kellna s’issa, statistika ġiet ipprovduta minn diversi entitajiet li kellna quddiemna. Naħseb hemm differenza bejn jekk mhux qed tinġabar, u allura l-istatistika ma teżistix, jew inkella l-istatistika qiegħda tinġabar imma mhux tingħata. Dik hija naħseb mistoqsija separata li trid issir lill-awtoritajiet konċernati. Jien naħseb li hemm entitajiet, inkluż governattivi, li qed jiġbru l-istatistika, issa forsi nistgħu nitkellmu fuq x’tip ta’ statistika qiegħda tinġabar jew inkella jekk hemmx statistika oħra li intom bħala Fondazzjoni tixtiequ li tinġabar imma ... 

Jien naħseb li xi kultant ikollok diversi organi, issa jekk humiex privati, NGOs jew tal-Istat hija immaterjali, fejn kulħadd jiġbor l-istatistika u ħadd ma jkellem lil ħadd u ħadd ma jaqsam ma’ ħadd u nispiċċaw ngħidu għax irridu nagħmlu tagħna. Dan meta nafu li hemm ukoll problema ta’ riżorsi. Din semmewha diversi mistednin li kellna quddiemna, inkluż dawk li kellhom il-fondi, eċċ. Jiġifieri forsi fuq din nistgħu nelaboraw ftit ukoll.  

L-istess ħaġa fuq tal-human trafficking. By the way l-istatements li saru fil-bidu, fosthom fuq human trafficking u fuq human rights, your comments where beyond domestic violence or on domestic violence? Meta tkellimt fuq din l-għajnuna li tagħtu, din tmur beyond domestic violence issues? Pereżempju, tmur ukoll fuq human trafficking jew human rights? Jista’ jkollok a migrant li ma sofritx vjolenza domestika u xorta tagħtuha s-sapport tagħkom hux hekk? Tajjeb. Mela your support is beyond domestic violence. Thank you. 

DR STEPHANIE CARUANA: Fir-rigward tal-vittmi dak iż-żmien - niftakar għax kont ma’ Dr Dimitrijevic - kien ikun hemm id-domestic violence cases u l-criminal cases quddiem il-Maġistrat Vella, li llum sar Imħallef, u ħafna mill-vittmi kont tarahom imbeżżgħin u jwaqqgħu l-każ. Kien hemm ħafna frustrazzjoni, kemm min-naħa tal-ġudikanti kif ukoll mill-avukati li qegħdin hemmhekk biex nassistuhom għax tara li ma konniex qegħdin nilħquhom u sfortunatament iwaqqgħu l-każ sforz il-biża’ u l-pressjoni li ssir min-naħa tal-aggressur. Għadha għaddejja sal-lum, jiġifieri ma nistax ngħid li llum irnexxielna negħlbuha, però nista’ ngħid li ħafna mill-vittmi llum il-ġurnata qegħdin jiġu assistiti, qegħdin jiġu empowered għax qed jiġu infurmati dwar id-drittijiet tagħhom. Madankollu fadal aktar xi jsir. U naħseb l-iktar importanti hu li nifhmu l-vittma minn xiex tkun għaddejja meta tagħmel ir-rapport sakemm tasal il-Qorti għax naħseb li hemmhekk qed neħlu. Qegħdin niġġudikaw il-vittma mingħajr ma nisimgħu r-raġunijiet għalfejn waslet f’dak l-istat li twaqqa’ l-każ. Żgur li mhux gost u pjaċir tagħha li taħli l-ħin tan-nies, tal-Pulizija u tal-Qorti, però tiġi f’sitwazzjoni fejn tħoss li iktar aħjar li twaqqa’ l-każ milli tpoġġi lilha nnifisha fil-periklu.   

Kwestjoni oħra llum il-ġurnata għalxiex qed jaqgħu l-kawżi hija d-dewmien fil-Qorti.  Dak iż-żmien meta bdiet il-Fondazzjoni n-nies kienu jdumu tliet xhur u llum għadna qed nistennew fuq sena! L-aħħar każ li kellna riċenti, rapport li sar f’Lulju, il-każ tagħha se jinstema’ fi Frar tal-2025! Jiġifieri għadna xorta b’dawn l-istess diffikultajiet. M’iniex qed nipponta subgħajja lejn il-ġudikanti jew il-Pulizija għax is-sistema sfortunatament qed iġġib il-ġudikanti u l-Pulizija fi stat fejn qed ikollhom backlog enormi. U naħseb irridu naraw għax jien nisma’ l-frustrazzjoni kemm tal-Pulizija u kemm tal-Qorti b’din is-sitwazzjoni għax mhux gost u pjaċir tagħhom li l-każ jinstema’ fi Frar 2025. Imsieken qed jagħmlu l-impossibbli biex jippruvaw li l-każijiet jinstemgħu qabel, però ir-riżorsi huma li huma.

Fuq human trafficking ilna naħdmu ħafna tajjeb mal-Pulizija. Riċenti kellna każ u l-Pulizija ħadmu u nixtieq vera ninżagħlhom il-kappell tal-biċċa xogħol li għamlu.   Naħdmu ħafna close kemm mal-Appoġġ u kemm mal-Pulizija. Hemm diffikultajiet li hopefully nippruvaw nindirizzawhom għax wara li joħroġ każ niġu ffaċċjati b’ħafna diffikultajiet fis-sistema. Però again, kif diġà għedt, naħdmu close bħala team, u bħala Pulizija u Appoġġ se nippruvaw nindirizzaw dawn l-issues. Forom ta’ human trafficking l-aktar komuni huma tlieta; sexual abuse jew sexual exploitation, domestic servitude u modern slavery għal skop ta’ xogħol. Din tal-aħħar fejn inġibu migrants minn barra biex jaħdmu f’kondizzjonijiet prekarji. Dawn meta jkunu barra jiffirmaw kuntratt li jkunu se jaħdmu f’kondizzjonijiet ideali u mbagħad meta jaslu Malta jsibu kondizzjonijiet kompletament differenti. Li again qed naraw ċerti loopholes li jirnexxielhom jgħaddu minnhom it-traffikanti u allura hemm bżonn li jiġu indirizzati.  

Jekk dawn humiex barranin jew Maltin nista’ ngħid li kważi kollha barranin, jiġifieri kemm għal sexual exploitation, kemm għal domestic servitudes u kemm għal labour exploitation, kienu barranin.

IL-PROFESSUR MARCELLINE NAUDI: Ħa ngħid xi ħaġa ta’ malajr fuq l-istatistika. L-NSO jiġbru statistika fuq rapporti li jsiru però l-FSWS tiġbor statistika mix-xelters. Billi huma għandhom arranġamenti max-shelters, minħabba xi flus eċċ., l-arranġament jinkludi wkoll li jagħtuhom l-istatistika. Jiġifieri l-FSWS għandhom statistika.

IĊ-CHAIRPERSON: Qed nifhem li bejn l-FSWS u l-NSO hemm statistika differenti hux hekk? 

IL-PROFESSUR MARCELLINE NAUDI: Iva, għax l-NSO tiġbor l-istatistika tar-rapporti li jsiru mal-Pulizija mentri l-FSWS jiġbru statistika tas-servizzi, li hija differenti. Ovvjament se jkollok xi ftit overlap għax xi nies li jmorru għas-servizzi se jkunu għamlu rapport mal-Pulizija imma ma tistax tgħid ...

ONOR. GRAZIELLA ATTARD PREVI: U l-EIGE għandha mnejn qiegħda titlob statistika differenti minn dik li qiegħda tinġabar.

IĊ-CHAIRPERSON: L-Onor. Paula Mifsud Bonnici.  

ONOR. PAULA MIFSUD BONNICI: L-ewwel Profs. Naudi tkellimt fuq il-periodic domestic homicide reviews li se tibdew tagħmlu intom. Il-mistoqsija tiegħi hi kif se tkunu qegħdin iġġibu dik l-informazzjoni għax se jkollok bżonn l-istakeholders u l-istate authorities li jkunu qegħdin jagħtuk dik l-informazzjoni. Jiġifieri tkunu tistgħu takkwistaw dik l-informazzjoni li jkollkom bżonn plus il-finanzjament li għandkom bżonn biex toħorġu dawn ir-reviews? 
IĊ-CHAIRPERSON: L-Onor. Graziella Galea.

ONOR. GRAZIELLA GALEA: Konna qegħdin nitkellmu l-ewwel dwar il-fatt li jagħmel differenza jekk persuna jkollhiex tfal jew le. Ħin minnhom semmejt il-fatt li jista’ jkun li jekk koppja tkun miżżewġa imma ma jkollhiex tfal trid bilfors tagħmel rapport. Din l-ewwel darba li smajna din it-tip ta’ dikjarazzjoni u allura jkun tajjeb li forsi tispjegalna ftit aħjar. Ovvjament mara li ma jkollhiex tfal xorta tkun vittma ta’ abbuż, u allura f’dak il-każ xi trid tagħmel? Grazzi.

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: Nirringrazzjakom tal-presentation. Nerġa’ niġi għas-suġġett li semmejt inti fuq il-monitoring tal-perpetrator u d-diffikultà tal-monitoring. F’laqgħat preċedenti tkellimna fuq it-tagging u għadna nitkellmu fuq it-tagging. X’inhi l-pożizzjoni tagħkom fuq dan is-suġġett? Peress li inti ġejja wkoll mill-qasam legali taħseb li l-pieni li qed jiġu mogħtija għandhom bżonn li jiġu updated? Jiġifieri bħala Parlament għandna noħorġu rakkomandazzjoni biex ikollna pieni aktar ħorox bħala deterrent? Naf li deterrent mhux kollox imma huwa wkoll parti mis-soluzzjoni biex inkissru ċ-ċirku tal-vjolenza domestika. Grazzi.

IĊ-CHAIRPERSON: Jien xtaqt nistaqsi ftit fuq l-issue tal-financial support; do you receive some financial support jew le? U fil-każ li le, naħseb tipprovaw iġġibu l-fondi minn xi mkien ieħor hux hekk? Fuq dewmien fil-Qorti hopefully se jkollna laqgħa mal-maġistratura li jkunu jistgħu jispjegaw fuq dan il-punt. Imma se nagħmilha ċara minn issa li dik is-session se tkun fil-magħluq u dan fuq talba tal-Qorti stess. U bħala Kumitat mhux se noġġezzjonaw għal dik it-talba. L-importanti li nisimgħu ħalli nitgħallmu iktar. L-istatistika semmejnieha. Fuq il-human rights u human trafficking tkellimna wkoll.
  
Xtaqt nistaqsi wkoll fuq l-issue tal-protection order u li ma tagħmilx rapport. Għadni ma nistax nifhem kif din tista’ issir possibbli. Insa l-aspett legali li l-liġi ma tipprovdix, imma fil-prattika jekk koppja qed jgħixu flimkien, kif tista’ ssir li xi ħadd minnhom, normalment il-mara, fil-maġġoranza l-kbira tal-każi se tmur f’xi post, xi mkien, għand xi awtorità, eċċ., u tgħidilhom li għandha bżonn protection order. Kif tipproċedi minn dak il-ħin?

DR STEPHANIE CARUANA: Ħalli nibda minn tal-protection order għax kienet l-ewwel mistoqsija. Protection order qiegħda kemm fl-aspett kriminali u kemm fl-aspett ċivili, jiġifieri kemm fil-Qorti Kriminali u kemm fil-Qorti tal-Familja. Meta niġu għall-Qorti tal-Familja jaqgħu taħtha koppji li għandhom it-tfal flimkien li mhumiex miżżewġin jew li huma miżżewġin.  

IĊ-CHAIRPERSON: Ħa nwaqqfek ftit fuqha din. Hawnhekk qed nidħlu fid-definizzjoni ta’ x’inhi familja u familja mhux bilfors irid ikun hemm it-tfal. Jiġifieri koppja miżżewġa titqies bħala familja hux hekk?  

DR STEPHANIE CARUANA: Sfortunatament il-liġi, meta persuna tista’ titlob ċivilment għal protection order huwa biss f’dawk iż-żewġ ċirkostanzi, jiġifieri koppja miżżewġa jew koppja bit-tfal.  

IL-PROFESSUR MARCELLINE NAUDI: Koppja miżżewġa bit-tfal jew bla tfal dik xorta titqies bħala familja u dawk jistgħu jistaqsu għal protection order. Koppja mhux miżżewġa imma bit-tfal jistgħu jistaqsu għal protection order. Imma koppja mhux miżżewġa u bla tfal ma jistgħux jistaqsu għal protection order.  

ONOR. GRAZIELLA GALEA: Aħna qed ngħidu li jekk għandek koppja li ilhom joqogħdu flimkien fl-istess residenza għal snin twal xorta waħda ma jitqiesux bħala familja.

DR STEPHANIE CARUANA: Mhux ma jitqiesux bħala familja imma ma jistgħux jitolbu għal protection order. 

IL-PROFESSUR MARCELLINE NAUDI: U b’kull rispett anke jekk m’ilekx snin twal tgħix flimkien ... 

DR STEPHANIE CARUANA: Kellna każ ta’ koppja li kien ilhom biss sitt xhur flimkien u dan litteralment ġenninha bl-istalking! U din il-mara bdiet tibża’ tmexxi bir-rapport imma alternattiva għar-rapport ma kienx hemm.   

IĊ-CHAIRPERSON: F’dan il-każ fejn għandek koppja li qed jgħixu flimkien imma m’għandhom l-ebda rabta legali ma jistgħux jitolbu għal protection order. 
DR STEPHANIE CARUANA: Bilfors bir-rapport mal-Pulizija.

IĊ-CHAIRPERSON: Koppja li qed jgħixu flimkien imma m’hemm l-ebda rabta legali u bla tfal, qed ngħidu dawk ma jistgħux. Imma mbagħad dik m’għandhiex impatt ukoll fuq liġijiet oħra li għandna fil-pajjiż bħalma hi l-liġi fuq il-cohabitation, eċċ.? 

DR STEPHANIE CARUANA: Irid ikun hemm kuntratt legali wkoll.

IĊ-CHAIRPERSON: Jekk jien u persuna oħra qed ngħixu flimkien, bla ebda rabta ta’ xejn, u ilna ħmistax-il ġurnata ngħixu flimkien, u jinqalgħu l-problemi f’dawk il-ħmistax-il ġurnata ...

DR STEPHANIE CARUANA: Trid bilfors tagħmel rapport mal-Pulizija biex titlob protection order.

IĊ-CHAIRPERSON: Imma jekk ir-rabta tagħna ma teżisti mkien mill-aspett legali ... Din I am struggling a bit fuqha. Dr Caruana inti qed tgħid li għandu jkun permessibbli li anke jekk m’għandek l-ebda forma ta’ rabta rikonoxxuta legalment bil-liġijiet tagħna tista’ tagħmel rapport ... Jekk ma tirrapportax tista’ titlob protection order.  

DR STEPHANIE CARUANA: Jekk tħares lejn l-Istanbul Convention, Chapter 581, tara li l-liġi tirrikonoxxi li bħala parti mill-familja għandek koppja li kienu f’relazzjoni imma llum m’għadhomx flimkien. Il-liġi tagħna tirrikonoxxi dik it-tip ta’ relazzjoni, però meta niġu għall-protection order trid bilfors tmexxi b’rapport.

ONOR. GRAZIELLA GALEA: Hawnhekk aħna kellna l-impressjoni li biex ikun hemm protection order irid ikun hemm rapport. Issa llum qegħdin niskopru li fil-fatt m’hemmx bżonn isir ...

DR STEPHANIE CARUANA: Issibha mingħand ħafna vittmi li ma jkunux jixtiequ jmexxu bir-rapport. Dawn jgħidulek li ma jridux jitfgħuh il-ħabs imma jixtiequ li jkunu protetti, li almenu jkun hemm din l-ordni ta’ protezzjoni. Issa mbagħad jekk jiksirha jbati l-konsegwenzi. Barra minn Malta teżisti sistema fejn inti kemm tapplika għall-protection order billi timla’ formola u mbagħad jiġi appuntat għas-smigħ u jaraha l-ġudikant jekk timmeritax li tinħareġ protection order jew le. U mbagħad tinħareġ protection order b’mod ċivili. Mhux qed ngħidu li rridu nippenalizzawh, li nitfgħuh il-ħabs jew li nagħtuh multa jew whatever, però at least dik il-persuna li tixtieq xi forma ta’ protezzjoni tingħatalha.

IĊ-CHAIRPERSON: Dan punt ġdid u naħseb li hemm diversi Membri li jixtiequ jkunu jafu aktar dwaru, inkluż jien. Min-naħa tiegħi għandi żewġ punti; għandi nifhem li intom diġà pprovajtu titkellmu mal-awtoritajiet konċernati u xi forma ta’ risposta ħadtu u kellkom raġuni għaliha. Jidher li din illum qamet l-ewwel darba għax kieku żgur konna  niftakruha. X’forma ta’ feedback tawkom fuqha? U t-tieni li idealment mhux kulħadd imur for this type of protection. Diġà smajna dan l-argument li hemm nies li jagħmlu rapport imma l-ħsieb tagħhom ma kienx li jibagħtu lill-perpetrator il-ħabs u li kieku jmorru for this type of protection order f’dawn iċ-ċirkostanzi. Le? Ma nafx jekk tridx iżżid xi ħaġa fuqha din.

ONOR. ALBERT BUTTIGIEG: Kif inhi din qiegħed teskludi l-aħwa li jgħixu flimkien jew inkella koppji tal-istess ġeneru. Dawn qed jiġu esklużi. 

IL-PROFESSUR MARCELLINE NAUDI: Le, tal-istess ġeneru jekk huma miżżewġin, jekk għandhom it-tfal, jew jekk mhux miżżewġin però għandhom it-tfal, dawk kollha koperti. Jekk huma partners mingħajr tfal ...

ONOR. ALBERT BUTTIGIEG: Imma ġieli smajna b’każijiet ta’ aħwa fejn ir-raġel isawwat lil oħtu.   

DR STEPHANIE CARUANA: Insejt insemmihom imma iva, siblings ma jistgħux u jridu bilfors jagħmlu rapport. U mhux kull vittma tkun tixtieq li tmexxi bil-Pulizija. Nafu li meta ssemmi l-Pulizija dak li jkun awtomatikament imur fuq ħabs. U aħna nippruvaw nispjegawlhom li hemm soluzzjonijiet oħrajn li bihom nistgħu ngħinu lill-perpetrator. Kellna każijiet ta’ separazzjoni u każijiet fejn ikollhom tfal biss li qatt m’għamlu rapport imma mbagħad ċivilment, through il-Qorti tal-Familja, jitolbu għal protection order. Din narawha ħafna mill-anzjani li jkunu miżżewġin, li ma jmexxux bil-Qorti imma mbagħad meta jiġu għall-Qorti tal-Familja jitolbu protection order. Jiġifieri dawn iċ-ċirkostanzi narawhom u sfortunatament anke bejn siblings u bejn axxendenti ta’ axxendenti, jiġifieri bejn nanniet u neputijiet. Kellna wkoll nanniet li riedu jirrapportaw lin-neputi tagħhom! Ma jkunux jixtiequ jirrapportaw imma ma jkollhomx triq oħra ħlief dik! (Interruzzjonijiet) Konna ressaqna din it-talba qabel daħlet il-liġi fl-2018 però meta ġew biex jagħmlu l-liġi din baqgħet ma daħlitx. Konna għidnielhom b’din is-sitwazzjoni però sfortunatament ma ġietx implimentata. 

IĊ-CHAIRPERSON: Ingħatajtu raġuni?

DR STEPHANIE CARUANA: Le, ma ngħatajniex raġuni. Fuq il-monitoring tal-perpetrator naħseb li ma nistgħux nieqfu biss fuq it-tagging. Ma nemminx li bit-tagging biss se jirnexxilek tindirizza l-problema tal-perpetrator. Hemm ħafna fatturi, fosthom is-saħħa mentali kif ukoll l-addiction li jridu jiġu indirizzati b’serjetà. U mhux biss li nindirizzaw dawn l-underlying issues imma anke li l-vittma tingħata l-ispazju u li tagħtik l-informazzjoni għax xi kultant, sforz il-biża’, il-vittmi joqogħdu lura. Fil-fehma tiegħi s-sistema is lacking min-naħa tal-Qorti. Minħabba li għandhom ħafna każijiet qisu just run of the mill, inqatgħet il-kawża u waqafna hemm. Solvejna l-problema tal-perpetrator minn din il-vittma u tfajnieh fuq vittma oħra!

Jekk m’aħniex se nindirizzaw lill-perpetrator mal-ewwel vittma, nafu minn ħafna statistiċi, li dan se jibqa’ jirrepeti l-istess affarijiet ma’ vittmi oħra. Kellna każijiet fejn vittma tgħidlek hi stess li dak li għaddiet minnu hi diġà għadda minnu ħaddieħor. Huwa importanti ħafna li kemm min-naħa tal-Pulizija kif ukoll min-naħa tal-Qorti, meta nindirizzaw il-perpetrator, naraw li dan jingħata l-għajnuna li għandu bżonn biex jindirizza kull diffikultà li għandu. Ġeneralment, kif spjegat Shakira, din tkun ġejja minn xi ħaġa fit-tfulija. Ġieli jkollok diffikultajiet ta’ drogi jew diffikultajiet ta’ saħħa mentali. U jekk dawk l-affarijiet ma nindirizzawhomx, fil-maġġoranza tal-każijiet, fejn għandek każijiet ta’ stalking, ikunu fatali. 

IĊ-CHAIRPERSON: Fuq dan il-punt li semmejt ma jidhirlix li jeżisti xi forma ta’ reġistru tal-perpetrators. 

IL-PROFESSUR MARCELLINE NAUDI: Ma jeżistix reġistru ta’ perpetrators, però hemm dik il-liġi li kellmitna fuqha s-Supretendent Silvana Gafà, fejn jekk nibda noħroġ ma’ xi ħadd nista’ immur għand il-Pulizija u nistaqsihom jekk it-tali għandux xi sentenza fuq vjolenza domestika. Issa billi nafu li ħafna mir-rapporti jaqgħu, il-fatt li l-Pulizija jistgħu jagħtuhom biss fuq dawk li għaddew mill-proċess sħiħ u nstabu ħatja, mhijiex sistema tajba ħafna. Huma jafu biha din u eventwalment beħsibhom jibdluha. Rigward il-pieni l-Instanbul Convention hija ċara ħafna. Fil-fatt tgħid li they have to be disuasive sanctions, fejn il-persuna tarahom u tgħid li jkun aħjar li ma tagħmilhiex. Is-sanctions iridu jkunu tajbin biżżejjed li jkunu dissuasive. 

DR STEPHANIE CARUANA: Punt li ma semmejtx qabel hija li għandu jkun hemm sistema ċentralizzata. Din narawha ħafna fis-sistema legali, fejn l-informazzjoni li għandhom il-Pulizija jista’ jkun li ma jkollhomx il-Qorti u viċi versa. Jekk pereżempju, dan huwa perpetrator li kellu każijiet qabel, sfortunatament jekk ma jingħatawx informazzjoni mingħand il-Pulizija, bħalma hija l-fedina penali, li mhux f’kull każ tiġi ppreżentata l-fedina penali, ma jkunux jafu l-passat ta’ dak l-aggressur. 

Pereżempju, xi ħaġa li ħarġet ħafna minn dan il-każ kien l-assessment li sar min-naħa tar-risk assessors. Jien ma nixtieqx ngħid li huwa tort ta’ dak u tal-ieħor, però kull professjonist li jaħdem mal-vittma għandu jkollu biżżejjed għodda biex jagħmel ir-risk assessment huwa stess, speċjalment il-Pulizija, li huma l-first responders, kif ukoll min-naħa tal-isptar, għandu jkollhom biżżejjed għodda ... 

IL-PROFESSUR MARCELLINE NAUDI: Għodda mhux biċċa karti li jimmarkaw fuqha imma l-ħiliet u l-għarfien li bih jistgħu jagħmlu assessment tas-sitwazzjoni.

DR STEPHANIE CARUANA: Il-vittma ma tkunx taf x’riskju qiegħda fih. Jekk vittma tgħidli li ma tridx tagħmel risk assessment għax mhux qiegħda tibża’ ma nistgħux noqogħdu fuq il-kelma tagħha għax xi kultant, il-vittma tant tkun imbeżża’, għajjiena u mkissra, li ma tkunx qiegħda tara r-riperkussjonijiet tad-deċiżjonijiet li tkun qiegħda tieħu. Għalhekk għandna nkunu aħna, bħala professjonisti li qed naħdmu ma’ dik il-vittma, li naraw li nindirizzaw ir-riskji li tkun għaddejja minnhom. Apparti minn hekk, xi ħaġa li m’għandniex ukoll, hi li l-Qorti tagħmel hi stess risk assessment. Meta tiġi biex tagħti l-piena, il-Qorti m’għandhiex l-għodda meħtieġa biex hi stess tara f’liema riskju qiegħda l-vittma. Meta niġu biex il-Qorti tagħti l-piena, ma tkunx taf jekk se tagħtih ħabs se tkun qed titfagħha f’iktar periklu jew jekk tagħtih multa se tiftagħha f’iktar periklu. 

IĊ-CHAIRPERSON: L-Onor. Romilda Zarb.

ONOR. ROMILDA ZARB: Semmejt kemm huwa importanti l-assessment u semmejt ukoll l-għodda. Teżisti xi forma ta’ għodda biex jekk il-vittma ma tridx tagħmel risk assessment, il-professjonist, filwaqt li qed jitkellem magħha, joħroġ eżattament ir-riskju li din il-vittma tkun qiegħda fih? F’waħda mir-rakkomandazzjonijiet għamiltu referenza b’mod partikolari dwar kemm huwa importanti li nsaħħu l-programmi u li nindirizzaw iktar il-perpetrators. Kif nistgħu naslu biex verament nitrattaw dan is-settur li huwa daqshekk delikat? Ħafna drabi hemm tendenza li ma nattakkawhomx daqshekk bil-qawwa mentri jekk nindirizzawhom nevitaw milli jkun hemm konsegwenzi oħrajn.  

IL-PROFESSUR MARCELLINE NAUDI: Issemmew it-tfal li huma vittmi. Tfal li raw lil ommhom vittma ta’ vjolenza domestika, li ħassew dik it-trawma, li għaddew minn dik it-trawma. Importanti li naħdmu ma’ dawn it-tfal biex huma fil-futur jaħdmu fuq it-trawma li għaddew minnha ħalli ma tibqax magħhom. Biex inkunu ġusti, nies li jkollhom l-opportunità li jaħdmu fuq it-trawma jsiru wkoll dawk li ngħidulhom champions. Jiġifieri mhux kulħadd isir perpetrator. Nies li għaddew minn din l-esperjenza jsiru champions kontra l-vjolenza domestika. Rigward it-tfal, bħala perpetrator programmes, li għandna huma tajbin, però għandna diversi issues. Pereżempju, il-qrati jistgħu jagħtu treatment order meta tingħata sentenza, fejn il-perpetrator irid imur jagħmel programm. Imma ftit li xejn jagħmluha din. Fil-bidu tas-seduti jistgħu jissuġġerixxu li l-perpetrator imur jagħmel programm. Għandna l-iStop Programme li jaqa’ taħt l-Appoġġ u hemm ukoll il-probation. Jien ma kontx hawnhekk meta ltqajtu ma’ tal-probation. 

IĊ-CHAIRPERSON: Ma kienx hawn id-dipartiment tal-probation and parole imma kellna lil ... 

IL-PROFESSUR MARCELLINE NAUDI: Mela ltqajtu mal-Victim Support Agency. Il-Probation jaħdmu ħafna wkoll mal-perpetrators. Imma l-impressjoni li għandi hi li l-iStop u l-Probation mhux dejjem jaħdmu id f’id.

DR STEPHANIE CARUANA: Il-probation officer qiegħed hemmhekk biex jgħin lill-aggressur jindirizza ċerti issues bħalma huma anger management, drogi u alkoliżmu. Ovvjament jekk ma jimxix mal-ordnijiet tiegħu mbagħad jirrapporta lill-Qorti u jista’ jeħel il-ħabs. Jagħmlu xogħol tajjeb ħafna. Anke aħna naħdmu ħafna magħhom. Riċentement kellna sitwazzjoni fejn għamlu strike u konna allarmati ħafna għax kien hemm ħafna nies li spiċċaw f’riskju. Anke l-Qorti kienet inkwetata għax mingħajr il-probation officers il-Qorti kważi kważi ma tkunx tista’ taħdem. Fil-fatt il-Qorti tingħata ħafna informazzjoni u rappurtaġġ dwar x’inhu għaddej min-naħa tal-perpetrator mingħand il-probation officers.

IL-PROFESSUR MARCELLINE NAUDI: Mhux qed ngħid li l-probation officers ma jaħdmux sew imma qed ngħid li mhumiex mal-iStop.  

DR STEPHANIE CARUANA: Huma jirreferuhom għall-programm. Jgħidulhom li dan huwa s-servizz li jridu jagħmlu għax għandhom anger managament. Però, dan huwa volontarju. Sakemm ma jkunx hemm treatment order. Again, jekk ma jmurx ikun hemm ir-riperkussjonijiet għax jirrapporta lill-Qorti li offrilu biex imur għall-anger management programme imma dan ma marx. 
IĊ-CHAIRPERSON: Grazzi. L-aħħar kumment mill-Profs. Naudi.

IL-PROFESSUR MARCELLINE NAUDI: Hemm żewġ affarijiet li semmejtu li ma rrispondejniehomx. L-ewwel waħda hija fuq il-femicide reviews. L-idea hija li iva, inkellmu lill-ispettur u s-social worker li ħadmu fuq dak il-każ. Din se tkun biċċa riċerka biex nibdew. Hija Ph.D. Irridu ngħaddu mill-ethical review u jikkooperaw. Rigward il-finanzi l-Women’s Rights Foundation jaħdem ħafna bil-proġetti. Nieħdu proġett mill-Unjoni Ewropea biex inkunu esperti fuq il-vjolenza domestika. Malta - għax hemm xi proġett għaddej - jkunu jridu xi informazzjoni minn għandna. Dak ix-xogħol isir b’xejn min-naħa tan-nies li jagħmluh u mbagħad dawk il-flus imorru għand il-Fondazzjoni u bihom inkunu nistgħu nagħmlu x-xogħol li hemm bżonn. Bħalissa hemm ħjiel li forsi se nieħdu xi flus mill-Gvern imma għadna qegħdin nistennew. 

IĊ-CHAIRPERSON: Tajjeb. Mill-ġdid grazzi tal-preżentazzjoni kif ukoll tax-xogħol tagħkom. Il-Kumitat se jiltaqa’ għal-laqgħa oħra li se jkollha tkun fil-magħluq. Fil-fatt għandna laqgħa mal-ġudikatura u mbagħad għandna laqgħa oħra fil-magħluq, fuq talba tal-Onor. Galea, sabiex nisimgħu esperjenza diretta mingħand vittmi. Nirringrazzjakom. 

Fil-5.18 p.m. il‑Kumitat aġġorna għal data li kellha tiġi komunikata aktar tard.

